
SOBRE O ECOPACIFISMO
(Ano 1992)
LIMIAR
A humanidade actual está sumida nunha crise ecolóxica, que xa se iniciou hai algúns séculos, cando os seres humanos malentendemos as nosas relacións coa natureza. Os conflictos, as guerras, a fame, a pobreza, a opresión das minorías, a negación da democracia e das liberdades dos pobos e do individuo, a liquidación progresiva da natureza, etc., son problemas que xera, sobre todo, a sociedade consumista e tecnolóxica actual.

Os seres humanos utilizamos o progreso na nosa contra, e o modelo de desenvolvemento, que agora outros países queren copiar, debe ser revisado, porque o Planeta non dá para máis. A ciencia e a tecnoloxía actuais están a seren utilizadas, moitas das veces, para conquistar e explotar ó mundo natural e controlar ós seus habitantes. Consecuencia desta mentalidade, a economía mantén o criterio dun crecemento ilimitado contradicindo a lóxica da limitación dos recursos que a natureza nos brinda.

O grupo de profesores e profesoras que compoñemos o Seminario Permanente de Educación Para a Paz queremos ofrecer ós nosos compañeiros ensinantes este traballo, baixo forma de UNIDADE DIDÁCTICA. O tema que propoñemos para a análise e a reflexión co noso alumnado é o do ECOPACIFISMO. En efecto, cada persoa, para desenvolverse, necesita dos outros e da natureza e así, consecuentemente, movémonos dentro dunha perspectiva interrelacional, tendo de conta que os problemas individuais repercuten sobre outros individuos e sobre a natureza e, viceversa, os problemas que afectan ó noso medio ambiente repercuten sobre a nosa calidade de vida, sobre a nosa saúde, tanto a nivel individual como colectivo. Esta -cadea ecopacifista ou pacifista ecolóxica- será o noso fío conductor nesta Unidade Didáctica, que esperamos serva para mellorar as nosas relacións cos outros seres, partes dun todo chamado "natureza". Os valores de tolerancia, solidariedade, cooperación, deben substituir ós de expansión, competición e dominación, primando a calidade sobre a cantidade.

O profesorado tamén neste caso debe exercer a súa responsabilidade para crear unha nova conciencia ecopacifista nos nosos alumnos e alumnas, que defenda unhas relacións harmónicas e respectuosas cos outros seres e coa natureza no seu conxunto. Este cambio debe conlevar un novo modelo de sociedade que teña de conta un criterio racional e xusto de acceso ós recursos naturais, que satisfaga as necesidades básicas dos distintos seres, sen disminuír as perspectivas das xeracións futuras.

ECOLOXÍA

A ECOLOXÍA é unha tentativa humana de coñecemento e comprensión dun conxunto de fenómenos naturais, empregando métodos científicos.

O termo -ecoloxía- provén do grego -oikós- (casa, habitación) e -logos- (tratado) e empezou a ser empregado, sobre todo, a partir do século XIX, por naturalistas e pensadores para designaren dalgún xeito o estudio dos animais ou plantas nos que se tiña de conta o seu entorno natural e a paisaxe na que viven.

Foi o gran biólogo alemán Ernst Haeckel o primeiro que utilizou, no século XIX, o concepto -ecoloxía-, entendido como estudio do hábitat ou das complexas relacións dos organismos vivos co seu medio. De tódolos xeitos, será no século XX cando a ecoloxía se defina como o estudio biolóxico dos ecosistemas (escenarios nos que se produce e reproduce a vida), que analiza as relacións do clima, dos elementos e compostos químicos cos seres vivos e, destes entre sí, como procesos de intercambio de materia e enerxía e como substitucións duns individuos por outros.

Na actualidade, a ecoloxía non se reduce só ó campo da bioloxía senón que aparece intimamente relacionada con outros aspectos económicos, políticos, sociais, morais... -A ecoloxía estudia, xa que logo, as consecuencias de que, pola súa propia multiplicación, o home vaia ocupando progresivamente o medio no que vive -o seu medio ambiente-, é dicir, unha parte cada vez máis extensa do planeta, ocupación que cambia máis e máis a face da Terra e que vai transformando a composición da bioesfera polos refugallos que xera a propia civilización humana...-1.

O ECOPACIFISMO

O ECOPACIFISMO representa un novo movemento de grupos de seres humanos, especialmente sensibilizados co tema da paz e que entenden que a ecoloxía ten unha evidente dimensión moral, en canto que os seres humanos, como parte integrante da bioesfera, podemos modificar coa nosa conducta o normal desenvolvemento da mesma, coas conseguintes repercusións para a propia supervivencia e a dos demais seres da natureza e, mesmo, para o propio planeta TERRA.

O ecopacifismo representa, por tanto, unha nova aprendizaxe das relacións dos seres humanos coa natureza, en tanto que somos compoñentes dela; nas que deben primar os valores da solidariedade, cooperación, respecto e tolerancia, fronte a actitudes violentas de dominio e conflicto co medio natural.

Entendemos, xa que logo, por ecopacifismo unha posición persoal de máxima sensibilidade para cooperar na solución dos problemas que afectan ás relacións individuais coa natureza e cos outros seres que a veñen habitando. En consecuencia, o concepto ecopacifista engloba as preocupacións non só polo noso entorno, senón tamén polos seus habitantes, ben sexan seres humanos, ben sexan animais e/ou vexetais.

A ameaza da guerra nuclear, a devastación progresiva do noso entorno natural e a persistencia da pobreza xunto co progreso son diferentes aspectos dunha mesma crise, -que deriva do feito de que a maioría de nós, e en especial as nosas institucións, seguimos os conceptos e valores dunha visión do mundo xa caduca, unha visión que é inadecuada para defrontarmos os problemas dun mundo como o noso, superpoboado e interdependente. Pero, ó mesmo tempo, distintos movementos sociais e numerosas redes alternativas están a desenvolveren unha nova visión da realidade, que haberá de constituír a base da tecnoloxía, a economía e a sociedade futura-2.

A Educación Para a Paz aporta esta nova visión que se centra non só nos problemas derivados das relacións conflictivas entre os seres humanos, senón tamén nas que se dan entre os seres humanos e o entorno natural, co que necesariamente deben convivir, unhas relacións moitas das veces violentas, destructoras e inhumanas.

A natureza destrúese e explótase, pola mesma razón pola que se destrúe e explota ós seres humanos, é dicir, para extraer uns beneficios o máis cuantiosos posible e no menor tempo posible. Neste contexto da economía capitalista, a Natureza dificilmente poderá estar para manter unha harmonía co home, senón ó servicio da producción de beneficios.

En definitiva, o ECOPACIFISMO tenta dar unha resposta alternativa á rede de problemas que existen no mundo de hoxe, tal como poden verse no cadro seguinte:

BASES ECOLóXICAS PARA UNHA APROXIMACIóN Á PROBLEMáTICA DO 

MEDIO AMBIENTE

Para comprendermos a actual -crise ecolóxica- e as claras contradiccións actuais entre un determinado modelo de desenvolvemento económico-social e a realidade natural, para propiciarmos un cambio no modelo actual de sociedade, é preciso achegarmos ó coñecemento da estructura e funcionamento dos ecosistemas naturais, que son a base da vida humana e, en consecuencia, das sociedades.

Tal como vimos nun apartado anterior, a Ecoloxía é unha ciencia que estudia os fenómenos, pescuda o por que se producen, como previsiblemente evolucionarán no futuro e a posibilidade da súa xeneralización e regularidade (extraendo leis).

Os ecosistemas

A ciencia da Ecoloxía estudia a Natureza, tal como é, ou sexa, as relacións mutuas dos seres vivos entre si e co medio físico, que inflúe sobre eles e que á vez é influído por eles. Estas relacións determinan un sistema moi complexo chamado -ecosistema-.

O ecosistema vén ser unha unidade básica que interpreta as relacións aludidas dos seres entre si e co entorno natural. A nivel concreto, atopámonos con infinitos ecosistemas: bosques, matogueiras, estepas, prados, cultivos, lagoas, encoros, brañas, océanos, esteiros, tundra, etc. Un ecosistema pode ser moi pequeno, como unha acha caída ou tan grande como a biosfera.

Todos os ecosistemas presentan unhas características básicas comúns, que explican en parte o seu funcionamento e o por que das súas alteracións. Estes elementos básicos son: a materia cos seus ciclos, a enerxía cos seus fluxos e a organización e evolución.

A materia

Dentro do ecosistema, a materia ten dous aspectos distintos. Por unha banda, están os elementos minerais, que son o resultado da evolución xeolóxica do planeta e que son indispensables para a estructuración tanto dos organismos como da matriz física (biotopo), que é un espacio caracterizado por un substrato material (solo, auga, etc.) e certos factores físico-químicos (temperatura, iluminación, etc), que constitúen o soporte físico dun ecosistema. Por outra banda, temos a materia vivinte (biomasa), que representa a cantidade de materia vexetal e animal que atopamos nunha determinada comunidade. Así, podemos falar da biomasa vexetal, biomasa animal, biomasa de herbívoros, etc. e pódese valorar cuantitativamente esta biomasa; podemos falar, por exemplo, de tantos quilos por hectárea, ou ben de tantos grans de carbono por centrímetro cúbico, etc.

Os seres vivos están construídos fundamentalmente por compostos de carbono, nitróxeno e fósforo, existindo nos mesmos por cada parte de fósforo quince de nitróxeno e cen de carbono, sendo este o principal compoñente da biomasa.

Os elementos minerais simples, así como a auga e os gases con substancias disoltas ou en suspensión, son absorvidos polas plantas e son estructurados en complexas macromoléculas orgánicas mediante a enerxía da fotosíntese. A circulación da materia a través dos ecosistemas é cíclica, de xeito que un átomo de calcio pode pertencer a unha planta, ó desintegrase formar parte dunha rocha ou ben pasar ós ósos dunha persoa. Despois da revolución industrial (tecnolóxica ou enerxética), moitos destes ciclos aceleráronse moito e algúns destes elementos pódense perder, ficando fóra do alcance de moitos seres vivos. Así podería ser limitante, a curto prazo, o fósforo, se continúa o seu despilfarro inútil como deterxente fosfatado, abono, etc.

Na actualidade moitos elementos químicos nocivos están en circulación e as consecuencias para os seres vivos son imprevisibles.

A enerxía

Os ecosistemas poden entenderse como unidades procesadas de enerxía, que os estabiliza termodinamicamente. Fundamentalmente é a enerxía do sol a que establece a diversidade física do planeta, os climas, as circulacións atmosféricas, as correntes mariñas e ademais fixa a materia viva mediante o mecanismo da fotosíntese e mantén a estabilidade estructural por medio da respiración.

Hoxe, a Humanidade, cuns procesos de desenvolvemento acelerado, coa utilización de cantidades cada vez maiores de enerxía (materias primas, auga...), pon en perigo a capacidade de carga dos ecosistemas, ameazados, ademais, pola súa continua degradación.

A organización

As transferencias de enerxía e materia tiveron lugar durante toda a historia da vida na Terra. Así o demostran os fósiles de productores e consumidores doutras épocas. As especies desaparecen ou evolucionan a outras formas, pero os procesos sempre foron os mesmos.

O criterio da estabilidade axúdanos a entender por que a Natureza se presenta tan harmónica. A vida segue o seu curso, sendo o imperativo básico vivir e deixar descendencia, un imperativo non consciente, pero decisivo. Toda a estratexia dos sistemas naturais consistiu en poder cumplir con este imperativo e a maneira de manterse organizado nun mundo físico, que tende a entropía e complexizarse e diversificarse, é dicir, encher todos os nichos ecolóxicos posibles, todos os ambientes posibles e establecer unha rede de relacións, de tal xeito que pequenas perturbacións locais non poidan afectar a todo o sistema. 

A biosfera

A Bioesfera é a sede da vida. Ocupa unha delgada capa do planeta, que está establecida desde unha profundidade duns dez quilómetros nos océanos, ata unha altura duns dez quilómetros na atmosfera e está concentrada na interfase terra-auga-aire dunhas poucas ducias de metros.

Esta parte extensa da códea terrestre ten unhas propiedades especiais: recibe enerxía externa do sol, existen nela os tres estados da materia (sólido, líquido, gaseoso) e pode existir sobre a mesma auga líquida en grandes cantidades.

Só nesta zona é na que se concentran e atopan os seres vivos.

Bioloxicamente, o home non é máis do que unha das especies que poboan a bioesfera; pero, as súas especiais características fan que o seu impacto na mesma sexa maior que o causado por calqueroutra especie. Este impacto provén de dous feitos: o aumento da poboación e o consumo esaxerado da enerxía, característico da especie humana.

A cadea trófica

Todo o que nos rodea, incluídos nós mesmos, atopámonos nun equilibrio ecolóxico, que pode cambiar, anque sen modificarse por completo as condicións do medio ambiente.

O equilibrio ecolóxico conleva tres leis: a complexidade, a interdependencia e a limitación de materias primas.

A estabilidade dun ecosistema depende da súa complexidade, é dicir, da diversidade de especies vexetais e animais que o comparten. Canta máis variedade de especies conteña un ecosistema maior unidade, seguridade e harmonía terá. Existen ecosistemas máis organizados que outros, así un bosque está máis organizado do que un campo de trigo. Neste sentido pódese afirmar que un ecosistema explotado polos seres humanos é máis inmaduro do que un de crecemento natural e, polo tanto, menos complexo.

Para conseguir un ecosistema maduro e harmonioso é necesaria unha abundante interrelación entre as especies presentes. Dentro dun ecosistema, as moitas e variadas especies que o conforman mantéñense a si mesmas e persisten a través do tempo debido á súa acción interdependente, utilizando unha fonte de enerxía externa que lle chega do sol. Así, debido a esta necesidade de interdependencia, as especies só poden subsistir a nivel de comunidade, xa que dependen unhas doutras, desde o momento no que se alimentan unhas doutras para viviren. Nunha comunidade, a relación entre alimento e consumidor chámase cadea alimenticia, que é o proceso de transmisión de enerxía solar duns organismos a outros por medio da alimentación. Os ecólogos chaman a esta interdependencia -redes tróficas-, -cadeas tróficas- ou tamén -pirámides ecolóxicas-, que non son senón a ilustración do proceso -comer para ser comido-.

Unha cadea trófica componse de tres eslabóns: os productores, os consumidores e os descompoñedores. Os productores (as plantas verdes, que teñen como actividade básica a fotosíntese), que utilizan a enerxía solar e os elementos minerais para fabricar a materia orgánica necesaria para autoabastecerse e determinan a creación de alimento, tanto para as comunidades terrestres como para as acuáticas. Así as proteínas das plantas son aproveitadas para o metabolismo da comunidade e na súa descomposición interveñen os animais e fungos que se nutren directa ou indirectamente delas.

Os consumidores son animais que gastan enerxía, uns das plantas e outros dos propios animais, dado que son incapaces de captar esa enerxía do sol, necesaria para a súa supervivencia. Poden ser: herbívoros, carnívoros e omnívoros (herbívoros e carnívoros).

O terceiro eslabón da cadea trófica constitúeno os descompoñedores, que obteñen a súa enerxía ó alimentarse dos vexetais e animais mortos, transformando as moléculas complexas destes organismos e os seus refugallos en compostos simples, que poidan ser aproveitados de novo polos productores (vexetais) e así o ciclo da cadea alimenticia volta a comenzar.

Os recursos naturais, como sinalaremos máis adiante, son limitados. Adoita distinguirse entre recursos renovables, tales como os vexetais e os animais, e outros non renovables, como no caso dos metais (carbón, petróleo...). A nivel xeral, pódese afirmar que todas as materias primas son limitadas: (alimentos, aire, auga, enerxías, minerais) e tamén existen límites no crecemento de todos os sistemas vivos.

ECOLOXíA E DESENVOLVEMENTO

En xeral os seres humanos descoñecemos a nosa verdadeira posición no cosmos. Todo nos vén dado, todo nos vén feito e perdeuse o sentido de dependencia da terra. No século XVII nace unha visión mecanicista do mundo, con Galileo, Descartes, Bacon e posteriormente Newton, que conciben ó cosmos como unha máquina máis que como un organismo vivo. A filosofía e as ciencias, que ata entón tentaban comprender a natureza para harmonizarse con ela, pasaron a procurar o coñecemento como medio para dominala e manipulala. De aquí xurdiron os nosos avances materiais e tecnolóxicos, pero tamén todos os problemas actuais da ecoloxía.

A pesar de que a economía é só un aspecto dunha totalidade ecolóxica e social, os economistas tenden a disociar á economía do contexto no que está inmersa, reducíndoa a unha vertente monetaria. -O diñeiro eríxese así en símbolo e ídolo dunha civilización. O diñeiro anteponse a todo; chegado o caso mesmo ó home. Co diñeiro móntanse grandes factorías, que producen cousas e con diñeiro adquírense as cousas que producen esas grandes factorías. O feito de que esas cousas sexan necesarias ou superfluas é accesorio. O xogo consiste en producir e consumir, de tal xeito que na moderna civilización, non só se considera honesto senón intelixente, gastar un en producir obxectos superfluos e empregar noventa e nove en persuadirnos de que nos son necesarios-3.

A palabra clave do estado actual das cousas sería o de -desenvolvismo-. Un modelo económico que ignora o valor do lecer, das relacións humanas e trata de fomentar o individualismo, o egoísmo, o consumismo e a competitividade. O crecemento ilimitado conduce a longo prazo ó colapso e a curto prazo á imposibilidade dunha xestión racional da Natureza. 

O home de hoxe usa e abusa da Natureza como se fora o último habitante deste desgraciado planeta, como se destrás del non se anunciara un futuro. Os recursos vitais para a nosa economía acábanse e moitos deles non son recuperables. Este consumo esaxerado de recursos vitais fai que unhas sociedades acaden un alto grao de desenvolvemento, mentres que outras se ven sumidas na máis extremada pobreza. Hoxe sabemos que os Estados Unidos de Norteamérica, con só o 6% da poboación mundial, consume un 40% do total do papel, un 36% de combustibles fósiles e un 25% de aceiro, mentres que produce o 70% dos lixos sólidos do mundo. Entre Europa e os Estados Unidos de Norteamérica, cun 16% da poboación mundial, devoran o 80% dos recursos do planeta limitados e irrecuperables.

No ano 1962, Raquel Carson, na súa obra -A primavera silenciosa-, denunciaba a destrucción que se estaba a producir na Natureza ó verter sobre ela, sen ningún control, gran cantidade de veleno en forma de insecticidas, praguizidas e herbicidas. Desde entón as relacións dos seres humanos coa Natureza empeoraron e xa non son só os pesticidas, senón tamén moitos dos proxectos humanos, os que comportan unha serie de implicacións e alteracións nos sistemas naturais.

PROBLEMAS QUE AFECTAN áS RELACIóNS HARMONIOSAS DOS SERES HUMANOS COA NATUREZA

Os problemas enerxéticos

As distintas fontes de enerxía, que imos describir, e das que dependemos no noso vivir cotián presentan unha problemática ecolóxica que debemos analizar. Centrámonos sobre todo nas seguintes:

O carbón

O principal problema ambiental asociado a esta fonte de enerxía é o da súa combustión. Nela libéranse óxidos de xofre (SO2) e nitróxeno (NOx) que están na orixe das chamadas choivas ácidas.Tamén emite grandes cantidades de dióxido de carbono (CO2), gas que contribúe, en grande medida ó aquencemento terrestre. Por outra parte, a minería a ceo aberto tamén provoca graves alteracións no entorno próximo.

Na actualidade existen medios técnicos para reducir as súas emisións, aínda que moitas empresas non os poñan en práctica.

O petróleo

Esta fonte de enerxía é unha mixtura de hidrocarburos (compostos de carbono e hidróxeno) con cantidades menores doutros compostos orgánicos. â a fonte máis versátil, con impactos ambientais moi diversos: CO2, SO2, en menor medida que o carbón. Tamén resultan moi importantes os impactos asociados á extracción e ó transporte, sobre todo debido ó risco de accidentes. Así, desgraciadamente, existen abondos exemplos de desastres ecolóxicos, accidentais ou previstos, que contaminan os solos e acuíferos ou provocan as coñecidas mareas negras. Aínda que menos coñecidos, resultan tamén importantes os procesos de transformación do petróleo nas refinerías, que consumen en España o 10% do mesmo, a partir dos propios productos, verificándose notables emisións de productos contaminantes: óxidos de xofre e nitróxeno, hidrocarburos, partículas, amoníaco, óxido de carbono..., que afectan non só ó aire, senón tamén ó solo e á auga.

A enerxía nuclear

Os seus efectos son os máis devastadores. Os lixos radioactivos, consecuencia de accidentes, os usos militares desta enerxía e os vertidos provocan a alarma e a sensibilidade dos seres humanos, sobre todo pola enorme toxicidade dos materiais radioactivos e a absoluta imposibilidade de eliminalos. Así, por exemplo, o accidente de Chernóbil causou a morte inmediata de 31 persoas e a emigración forzada de cen mil, convertendo en improductivos durante medio século máis de 50.000 Km2 de terras, afectando con altas doses radioactivas a millón e medio de persoas e provocando medio millón de cancros para os próximos setenta anos, cunhas perdas económicas de cincuenta billóns de pesetas.

â alarmante do mesmo xeito o problema dos vertidos. Ningún país sabe a ciencia certa que facer cos refugallos de alta actividade provintes de combustibles gastados. Neles atópanse substancias con alto grao de radioactividade, que permanecerán durante moitos anos e que deben manterse ailladas dos seres vivos.

A enerxía hidráulica

As centrais hidráulicas apóianse sempre nos embalses (encoros), tanto maior canto é a potencia instalada, dadas unhas determinadas condicións climáticas. Existen varios efectos que repercuten no medio ambiente: a ocupación das veigas nos ríos, a configuración dun sistema ecolóxico absolutamente diferente que ocasiona un cambio brusco que a natureza non pode asimilar co conseguinte empobrecemento da zona, o éxodo da poboación, que debe renunciar ó seu modo de vida, ás súas vivendas, ás súas raices, e os perigos derivados da ruptura natural ou artificial dunha presa. Do mesmo xeito tamén ten efectos na diminución da pesca marítima pola falta de nutrintes que aportaba o río, o perigo da estabilidade das formacións deltaicas ou as intrusións mariñas nos acuíferos.

No favor desta modalidade de enerxía é preciso sinalarmos a ausencia total de contaminación, o seu carácter renovable e o feito de ser unha enerxía totalmente autóctona.

O gas natural

â unha das fontes convencionais de enerxía menos contaminante. Ten, sen embargo, algúns inconvintes derivados da necesidade de usar tecnoloxía pesada para a súa extracción, os lixeiramente elevados consumos, que reclama a súa distribución e o risco de accidentes, sobre todo nas instalacións de almacenamento, co que estas non deberían situarse nas proximidades de núcleos de poboación.

As enerxía renovables

Os movementos ecoloxistas chaman -enerxías renovables- a aqueles sistemas de producción de enerxía baseados en fontes que se rexeneran cun período de tempo inferior a un ano e medio. Chámaselles tamén -alternativas- ás enerxías renovables, que fan uso de tecnoloxías brandas, con escaso ou nulo impacto ambiental e que favorecen a autonomía dos pequenos grupos sociais. Unha grande variedade de fontes reúnen estas condicións: biomasa, eólica, solar, xeotérmica, mareomotriz... Estas son susceptibles de usos finais distintos; así, por exemplo, a enerxía solar pode ser empregada para producir calor ou para xerar electricidade.

Estas enerxías, ás veces, tamén presentan algúns lixeiros inconvintes. Así,a incineración de lixos sólidos urbanos para producir enerxía provoca emisións contaminantes apreciables e produce algún subproducto residual tóxico, e mesmo a enerxía eólica necesita ocupar espacios importantes, ocasionando niveis de ruído tamén altos e do mesmo xeito a fabricación de placas de enerxía solar esixe consumos elevados de enerxía e a utilización de axentes químicos perigosos.

O sistema enerxético español

O novo Plan Enerxético Español (PEN) é marcadamente continuísta coa política enerxética levada ata agora. Así permanecen as seguintes fontes de enerxía, con vistas ó ano 2.000:

A enerxía hidráulica: que aporta o 2,46% da producción enerxética actual. A pesar do notable desenvolvemento tecnolóxico acadado nos últimos anos en materia de pequenos xeneradores, capaces de producir electricidade a partir de saltos de auga relativamente curtos, o PEN aprobado no ano 1991 non prevé máis que un aumento insignificante do seu potencial, que pasará a representar o 2,83% da producción estatal para o ano 2.000.

Nos anos setenta, a primeira crise do petróleo puxo de moda as enerxías renovables e alternativas, tales como: a biomasa, a hidráulica, a solar, a xeotérmica e a mariña, tal como figuraba no Plan de Enerxías Renovables (PER).

GALICIA presenta un excedente dun 30% sobre a enerxía eléctrica que produce e o goberno autónomo proponse crear 300 minicentrais eléctricas, o que significaría un aforro de 250.000 toneladas de petróleo ó ano. Estas minicentrais teñen importantes impactos ambientais, tal como fica sinalado nun apartado anterior e por iso varios grupos ecoloxistas manifestaron a súa oposición a tal proxecto.

A enerxía petrolífera, que no ano 1990 supuxo o 52,59% da producción enerxética española. A nova política prevista para esta época a penas modificará esta participación, que descenderá só ó 50,73% para o ano 2.000. Os hidrocarburos seguirán a soportar a producción de máis da metade da enerxía que se consome en España, prolongando a dependencia das importacións de petróleo.

A enerxía térmica: o carbón, que como xa vimos é un dos combustibles máis contaminantes, aporta o 20,92% da producción estatal de enerxía. O feito de que pechen algunhas minas asturianas e leonesas non significa que a dependencia do carbón estea a punto de rematar, dado que esa posible deficiencia paliarase co aumento do consumo de hulla importado doutros países. Para o ano 2.000 o carbón representará o 19,39% no balance enerxético segundo as previsións do noso goberno, supoñendo esta porcentaxe un descenso non significativo.

A enerxía nuclear: de fisión; proporciona o 15,76% do balance enerxético, porcentaxe que baixará ó 11,28% para o remate deste século. Esta baixa resulta da prórroga da moratoria das centrais Valdecaballeros, Lemóniz e Trillo II, tal como se pode ver no gráfico seguinte:

Central Potencia Provincia Posta en

(Mw) marcha

José Cabrera (Zorita) 160 Guadalaxara 1968

S. M. Garoña 460 Burgos 1970

Almaraz I 930 Cáceres 1980

Almaraz II 930 Cáceres 1983

Ascó I 930 Tarragona 1982

Ascó II 930 Tarragona 1985

Cofrentes 994 Valencia 1984

Vandellós II 982 Tarragona 1985

Trillo I 1.040 Guadalaxara 1987

Lemóniz 2 x 930 Biscaia Moratoria

Valdecaballeros I e II 2 x 975 Badaxoz Moratoria

Trillo II 1.040 Guadalaxara Moratoria

TOTAL en funcionamento 7.356

 

A enerxía eólica: esta -enerxía alternativa-, que aporta o 2,46 da producción da potencialidade actual, coñecerá un discreto aumento para o ano 2.000, cunha participación do 2,83% do total, segundo o PEN.

Outras enerxías: representan un 12,94%; e dentro desta porcentaxe o gas natural, que representa un 5% do consumo enerxético actual sufrirá só un lixeiro aumento, situándose en torno ó 7%. Chaman a atención as moi escasas previsións sobre enerxía solar, cando esta coñeceu en España un desenvolvemento tecnolóxico importante, mesmo exportándose algúns dos sistemas a outros países. Así, a Plataforma Solar de Almería, de 5 megavatios, está na vangarda mundial en centrais de torre.

Valoración

O PEN segue a ter os mesmos defectos do plan enerxético vixente ata agora e que poden resumirse nos seguintes: 

a. é moi intensivo en enerxía, co que o impacto no medio natural segue a ser preocupante; 

b. Escaso aproveitamento do potencial hidráulico e, a pesar diso, forte participación: un 25% fronte ó 12% da CE; 

c. baixa participación do gas natural: un 7%, frente ó 18% da CE; 

d. forte dependencia do petróleo; 

e. forte participación nuclear, e 

f. excesiva dependencia do carbón. No caso de Galicia a central térmica das Pontes de García Rodríguez ten o discutible privilexio de ser a primeira emisora de SO2 de Europa.

En consecuencia, desde unha perspectiva ecopacifista, os obxectivos deben ser básicamente tres: 

a. Desnuclearizar dado que non se pode supeditar o interés xeral ó dunha minoría, que busca só fins lucrativos. 

b. Reducir emisións perigosas e contaminantes. O papel do Estado español na CE é de auténtico retraso no referente á adopción de medidas progresistas e de coidado do medio ambiente natural. 

c. Impulsar enerxías renovables, dado que así non existe o problema de esgotamento de recursos e ademais o seu impacto ambiental é baixo, favorecendo a autonomía dos pequenos grupos sociais en casi todos os seus usos.

A superpoboación

Ningún outro reto ecolóxico require tanta atención como o de reducir o crecemento da poboación, sobre todo nos países pobres do noso Planeta.

Por termo medio, cada minuto de cada día nacen 274 persoas e morren 97.177 persoas máis por minuto representan 93 millóns máis cada ano e a inmensa maioría destas persoas nacen nos países do chamado -terceiro mundo-, que son os que reúnen menos condicións para atender ese crecemento.

No ano 1950, o 68% da poboación pertencía ó terceiro mundo. De seguir este mesmo ritmo de crecemento calcúlase que para o ano 2025 esa porcentaxe subirá ó 84,3 % e a poboación pasará dos 5.000 millóns actuais a 8.470 para esa data. 

En termos ecolóxicos, deberiamos reflexionar sobre o que significa o aumento de poboación e a súa relación coa distribución, o promedio de consumo de enerxía e os recursos. Na actualidade calcúlase que un cidadán de EE.UU., por termo medio, consome polo menos 50 veces máis que un cidadán de Kenia.

Dentro da Asociación das Nacións Unidas para a Planificación Familiar, a distancia que separa unha situación de óptima estabilización demográfica doutra con cifras alarmantes é a mesma que hai entre un futuro equilibrio sostido para a humanidade e outro de desastre ecolóxico producido pola deforestación, a erosión dos solos e o esgotamento da auga na superficie terrestre.

O noso continente europeo deberá defrontarse ó problema do progresivo envellecemento dos seus habitantes, dado que xunto ó control da natalidade, as técnicas médicas e o progreso científico lograron reducir a mortalidade. No caso de España, a comenzos do século XXI, dos case 41 millóns de poboación, 6 millóns serán maiores de 65 anos e esta cantidade irá medrando progresivamente nas décadas seguintes. Os problemas que se derivan son evidentes: decrece a forza laboral como consecuencia do decrecemento da natalidade que xa na actualidade está a ocorrer, e os sucesivos gobernos veranse acuciados por unha grande cantidade de xubilacións, calculándose que por cada traballador en activo haberá catro inactivos no ano 2025. Por outra parte a escasez de man de obra fará que os europeos e españois teñan que recibir a gran cantidade de inmigrantes do chamado terceiro mundo, no que os asiáticos, africanos e latinoamericanos van á cabeza das taxas de natalidade. Esta situación reavivará as actitudes racistas, xa tan en vixencia na actualidade.

Co panorama mencionado, unha de cada dúas persoas estará mal alimentada e será irremediable buscar novas fontes de enerxía e de alimentación. Por outra parte, o factor clave será o de controlar a natalidade, dado que unha bioesfera superpoboada e pasando fame non ten sentido.

Esgotamento de materias primas

Entendemos por materia prima non só uns cantos minerais preciosos, senón tamén outros elementos sustentadores da vida: solos, riqueza pesqueira, bosques, petróleo, uranio, auga...

Centrámonos brevemente na análise da materia prima auga. A OMM, rama da ONU, que se encarga de prever os cambios climáticos e as súas repecusións no medio ambiente, chegou á conclusión de que se non se operan cambios na utilización dos recursos hídricos, a escaseza da auga doce e potable será unha realidade no próximo século. Así un norteafricano que no 1980 dispoñía de 9.000 metros cúbicos de auga para rego e consumo, verá reducida esa cantidade a 2.250, para o ano 2025. Na Terra só o 3% é auga doce e dado que un 2% está en estado de conxelación, só o 1% restante utilízase para o consumo e outros usos humanos. Desta porcentaxe moitas augas aparecen contaminadas ata tal gravidade que a Organización Mundial da Saúde (OMS) afirma que perto do 80% das enfermidades están relacionadas co consumo da auga en mal estado, morrendo un promedio de cinco millóns de nenos ó ano, sobre todo no terceiro mundo. Esta escaseza da auga explica tamén a caída da productividade agrícola, en moitas partes do Planeta, especialmente en África, Asia e América central. Consecuentemente, imponse un acordo entre países e a mentalización individual para a utilización racional da auga, a escala mundial. Do mesmo xeito, a deforestación, o abandono ou erosión dos solos fértiles, a gandería e a desaparición das reservas pesqueiras son algúns elementos que agravan aínda máis a escasez de recursos naturais.

As contaminacións

1. A contaminación do aire

Tal como analizamos nun apartado anterior, un dos principais focos de contaminación na atmosfera é o que provén da utilización das enerxías convencionais.

Froito da combustión das citadas enerxías resultan, entre outros, os seguintes contaminantes: o dióxido de carbono (CO2), o monóxido de carbono (CO), que se produce pola combustión incompleta do carbono, o óxido de xofre(SO2), o óxido de nitróxeno (NOx), partículas volátiles e cinzas...

As principais fontes de contaminación atmosférica son: as industrias termoeléctricas, que queiman sobre todo fueloil e carbón, variados procesos industriais, que dado que teñen escasos sistemas de depuración emiten unha grande cantidade de partículas en suspensión, e o tráfico motorizado, que emite diversas substancias contaminantes ademais de chumbo. En menor contía cabe citar as caldeiras domésticas. Ademais destes axentes provocados pola actividade humana, tamén debemos citar algúns axentes naturais, que provocan contaminación, tal é o caso dos furacáns, que, segundo varias hipóteses, alteran o clima gravemente.

Os contaminantes atmosféricos son respirados de maneira directa e continua polos cidadáns. Así, por exemplo4, os fumes lanzados á atmosfera no ano 1987 contiñan:

* 62,7 millóns de tm de anhídrido sulfuroso.

* 35,7 millóns de tm de óxidos de nitróxeno

* 32,9 millóns de toneladas de partículas.

A combinación destes fumes coa néboa ou a humidade do aire é particularmente nociva non só para as persoas, senón para a vida animal e vexetal.

Os gases mencionados son tóxicos e, nalgún caso, canceríxenos para as persoas e ademais a contaminación atmosférica ten tres consecuencias de grande importancia: o efecto invernadoiro, a choiva ácida e o buraco na capa de ozono.

O efecto invernadoiro

A Terra está rodeada dunha capa invisible de gases, tales como o dióxido de carbono, que actúan como se se tratase dun invernadoiro, permitindo que os raios do sol penetren ata a superficie da terra e impidindo que se escape a calor. 

Se a temperatura da atmosfera de toda a terra se quenta, pode cambiar moito o clima no Planeta e isto traería moi graves consecuencias para os ecosistemas e para a vida. Tal como citamos con anterioridade as emisións de gases provocadas polos furacáns tamén poden incrementar a posibilidade deste efecto.

De seguir o actual ritmo, a temperatura media global será polo menos de 1í C máis quente no ano 2.030. Ó desenvolvérense distintos patróns de comportamento atmosférico, a agricultura sofrirá profundas alteracións en moitas partes do mundo. As zonas climáticas desplazaranse ata os polos e os casquetes de xelo poden comenzar a fundirse; así recentemente aparecen noticias neste senso. Outra consecuencia dramática derivada do efecto anterior é o do ascenso do nivel do mar co que algunha parte do Planeta ficaría asolagada e outras partes desertizadas.

A choiva ácida

Cando as centrais térmicas queiman carbón para faceren electricidade e cando os vehículos queiman gasolina, hai gases invisibles que son liberados ó aire. Estes son fundamentalmente: óxidos de xofre e de nitróxeno. Estes gases na atmosfera sofren cambios e caen sobre a terra en forma de choiva de carácter ácido.

A choiva ácida é sumamente danina para as plantas, a vida nos ríos, os bosques, os lagos e o seres que viven neles e mesmo chega a erosionar os edificios. Tamén contamina a auga que os animais e as persoas necesitamos para beber. Pódese afirmar que a choiva ácida é a peste dos países industrializados do século XX.

Para aminorar os efectos destas choivas deberíamos usar menos o coche, habendo mellores transportes públicos e aforrarmos enerxía, e así canta menos usemos, menos carbón terán que queimar as centrais térmicas.

O buraco na capa de ozono

Por riba do aire que respiramos existe unha capa de gas chamado ozono (O3). Esta capa actúa como filtro dos raios do sol e evita así que poidan estragarnos a pel, deixando entrar só os raios bos. Así, pois, o ozono está formado por tres moléculas de osíxeno e é o escudo que nos protexe dos raios solares. Atacan esta capa de ozono, sobre todo, os chamados clorofluoruros de carbono (CFC), que proveñen dos -sprays- e outros productos químicos empregados en neveiras, acondicionadores de aire, espumas plásticas e noutras cousas.

O 70% do total mundial dos CFCs é producido polos Estados Unidos de Norteamérica e a Comunidade Europea, tal como pode verse no seguinte gráfico, como mostraron científicos de todo o mundo reunidos no mes de febreiro deste ano 1992 en México, nunha das xuntanzas previas á Conferencia sobre o Medio Ambiente de Río de Xaneiro, onde se asinarán dúas convencións, unha sobre diversidade biolóxica e outra sobre o cambio global.

Esa destrucción pode provocar cancro de pel, atacar á poboación piscícola e incidir nas nosas defensas, facéndonos menos resistentes ás enfermidades. O aumento das radiacións ultravioleta (UV-B) afectan tamén ó crecemento e desenvolvemento das plantas, entre as que se inclúen varias especies básicas na alimentación humana, tales como o tomate, a cenoria, a remolacha azucreira, distintos tipos de cereais e mesmo a moitas especies de árbores madeireiras. Do mesmo xeito, aínda máis negativas poden estar sendo as consecuencias sobre os ecosistemas mariños, ó afectaren especialmente ó crecemento e reproducción dos organismos básicos da cadea alimenticia, como o fitoplancton, o krill e ovos de peixes e larvas. Calcúlase que unha suposta diminución constante do 16% do ozono traduciríase na perda de 10 millóns de toneladas de peixe ó ano.

Distintos países do mundo, entre eles España, asinaron o protocolo de Montreal, segundo o cal os CFCs deberían estar eliminados no ano 2.000. A CE recortou esas datas, deixándoas para o ano 1997. Recentemente os Estados Unidos de Norteamérica adiantaron a data a 1995. â doado que a CE se sume a esta data, anque España vai propoñer que esta supresión se leve a cabo durante 1993 ante a gravidade do problema. Así, se na próxima primavera se abre un buraco no Ártico, os habitantes dos países situados por riba dos 50í de latitude Norte estarían expostos a unha maior radiación ultravioleta e os casos de cancro de pel e as cataratas poderían aumentar. A asociaión ecoloxista Greenpeace, facéndose eco dun programa estimativo da ONU, afirma que unha reducción do 10% nos niveis de ozono suporá un incremento de 300.000 casos das enfermidades aludidas. 

2. A contaminación da auga

A maior parte da Terra está cuberta pola auga dos océanos e ademais hai lagos, ríos, regatos e ata correntes de auga subterráneas. Todos os seres vivos necesitan dela. Este tesouro tamén se ve ameazado pola contaminación que provén dos refugallos industriais, agrícolas, gandeiros, augas fecais, lixos domiciliarios, productos químicos velenosos....

As augas subterráneas poden contaminarse polo petróleo ou outros líquidos prexudiciais, que poden filtrarse a través do solo. Algúns abonos químicos e praguicidas utilizados para os cultivos, granxas ou xardíns tamén se filtran pola terra.

Os mares, que albergan tanta vida, son utilizados con frecuencia como vertedeiros de lixo, productos químicos velenosos, petróleo, etc. Vexamos contaminación relacionándoa coa problemática ambiental do mar Mediterráneo. 

O Mediterráneo é un dos mares máis fermosos, que ten unha riqueza e variedade excepcionais. Pero desde a década dos sesenta este mar comezou a ser maltratado excesivamente. En certas zonas do norte, os lixos industriais vértense directamente no mar, mentres que no sul e no leste, moitos países en vías de desenvolvemento adoptan as mesmas tecnoloxías, que resultaron tan prexudiciais nos países europeos. As augas residuais urbanas vértense directamente ó mar, sen ningún tipo de tratamento e os buques petroleiros deixan tras deles unha abundante contaminación. Os bancos de pesca explótanse sen limitación, mentres distintos animais como a foca monxe, as tartarugas mariñas, e os golfiños están en perigo de desa-parición. Dadas as tensións da zona, é frecuente a presencia de armas nucleares5. 

3. A contaminación do solo

Case todo o lixo é levado a un vertedoiro, onde se soterra. En moitos sitios xa non hai espacio para o soterrar. En España, cada cidadán xera unha media dun quilo de lixo ó día, o que supón a producción de dez millóns de toneladas ó ano.

â o noso deber reducir a cantidade de lixo que producimos, ben reciclando, co que logramos poder utilizar os materiais en troques de os guindar, ben non mercando cousas que non poden volverse utilizar, tales como envoltorios de plástico, etc. 

4. A contaminación de alimentos

Cada ano un cidadán medio dun país industrializado inxere, ó mesmo tempo que os seus alimentos, de tres a sete quilogramos de aditivos químicos (ver táboa de aditivos), insecticidas, pesticidas e herbicidas, productos que prexudican seriamente a nosa saúde. En España gástanse 50.000 millóns de pesetas en biocidas e en Estados Unidos de Norteamérica máis de sete mil millóns de dólares. Todos os anos morren no mundo unhas doce mil persoas a causa do mal uso deses productos, que ademais matan os nosos solos e contaminan as nosas augas. 

Fronte a este tipo de agricultura química, debemos opoñer unha agricultura orgánica, biolóxica ou ecolóxica, con rendimentos comparables e sobre todo que non contamina e proporciona alimentos sanos.

O Consello Nacional de Investigación dos EE.UU. de Norteamérica calculou que preto de 20.000 persoas poden morrer cada ano prematuramente de cancro relacionado cos pesticidas. Por iso debemos camiñar cara a unha agricultura alternativa, decidíndonos por opcións diferentes, tales como a agricultura extensiva ou de reducida inversión, co que se reduce, aínda que non se elimine totalmente, o uso de fertilizantes, productos químicos e pensos concentrados. Do mesmo xeito é preciso ter un tratamento integrado da peste, con técnicas biolóxicas, químicas e de rotación de cultivos para eliminar as pragas. Debemos promover unha agricultura que respecte o medio ambiente, na que se fai un grande esforzo por protexer os aspectos naturais e a flora e a fauna locais, unha agricultura orgánica. Os agricultores orgánicos non utilizan fertilizantes ou pesticidas artificiais e practican a rotación e a diversificación de cultivos e distintos sistemas de labranza.

5. A contaminación armamentística

As armas modernas nucleares, químicas ou biolóxicas conteñen substancias tóxicas en grande cantidade e son altamente perigosas non só para a vida dos seres humanos senón que provocan catástrofes medioambientais de consecuencias incalculables. Hai un ano tivemos ocasión, con motivo da guerra do Golfo, de poder reflexionar sobre a grave ameaza que supoñen esas sofisticadas armas para o planeta Terra.

Dentro deste contexto debemos tamén incluir a contaminación radioactiva resultante da radiación espontánea da terra e da que provén do espacio, debido á utilización por parte dun colectivo de seres humanos de substancias radioactivas, xa sexan naturais ou producidas artificialmente. Tanto as explosións nucleares como o uso industrial da enerxía nuclear, producen unha contaminación, que acarrea serios prexuízos ós seres humanos e ó medio ambiente.

As prácticas militares teñen fundamentalmente dous impactos derivados: a demanda de espacio e efectos sobre os ecosistemas. 

En canto á demanda de espacio, probar as armas e ensaiar as tácticas de guerra esixen unha progresiva necesidade de espacio. Calcúlase que ó redor de 42 millóns de Has. están sendo utilizadas para diversos tipos de manobras militares, sen contabilizar aquelas que utilizan as mariñas de guerra.

En canto ós efectos sobre os ecosistemas, as prácticas militares en -tempos de paz- producen unha serie de disfuncións sobre os ecosistemas, que se manifestan nunha simplificación da diversidade específica, diminución procreativa e aumento da inestabilidade das zonas nas que se desen-volven. Especialmente graves son as alteracións producidas nos ecosistemas fráxiles como os desertos ou a tundra, onde poden ficar consecuencias durante moitos anos. As manobras militares provocan, entre outras, as seguintes consecuencias: formación de cráteres, destrucción directa das plantas e animais, por explosións, raleo de vexetacións por medio da maquinaria, incendios e herbicidas, contaminación química, radioactiva, acústica, electromagnética6.

6. A contaminación urbana

A aparición das cidades está ligada historicamente ó proceso da acumulación de excedentes agrarios. Neste século moitas delas medraron máis do que os planificadores esperaban. A crecente industrialización das mesmas provocou o éxodo rural cos conseguintes problemas de adaptación á vida urbana.

Nas cidades, especialmente nas máis grandes, que no caso de España son Madrid, Barcelona e Sevilla, dáse acollida a unha serie de problemas que afectan tanto ás persoas que as habitan como á atmosfera na que teñen que vivir. Citamos entre outros os seguintes: escaso contacto entre os seus habitantes, abundancia de transporte motorizado individual que provoca contaminación, que ten efectos negativos non só para as persoas senón tamén para o seu entorno natural, ritmo acelerado de vida, que fai que abonde o stress, altas taxas de ruído, escasez de árbores, marcadas diferencias sociais, carestía e especulación coa vivenda e co solo, acumulación de residuos sólidos, etc.

7. A contaminación acústica

Este tipo de contaminación vai unido á contaminación urbana, dado que é normalmente o ámbito onde máis se exerce. As industrias, os coches e outros elementos, que caracterizan ás cidades de hoxe e que provocan unha serie de desaxustes, a nivel orgánico, tales como: diminución dos movementos estomacais, xugos gástricos e cuspe, dor de cabeza, aumento de adrenalina, dilatación das pupilas, aumento da presión sanguínea, alteracións dos impulsos cardíacos, stress, diminución do pulso, tensión muscular, perda de equilibrio nos oídos, perda total ou parcial da audición, alteracións psicolóxicas...

8. Contaminación mental 

A acción de vender un producto está cada vez máis condicionada pola imaxe que del queren darnos os fabricantes, máis do que pola súa calidade.

Segundo un informe elaborado no ano 1987, o español medio ve case 12.000 anuncios de televisión ó ano, o que corresponde a uns 32 anuncios diarios, aparte doutras reclamas publicitarias. Dentro do sector servicios, a publicidade é a que presenta uns ritmos de expansión máis elevados, cun medro dun 30% anual. Os fabricantes gastan moito diñeiro en publicidade, cargándoo logo ós productos que venden. Tan só na TVE investíronse 125.000 millóns de pesetas no ano 19877.

O egoísmo e a divinización do diñeiro pasan a presidir as relacións entre as persoas, que moitas veces se reducen só a acadar o triunfo individual, conformándose unha mentalidade portadora de actitudes que destrúen os valores da solidariedade e a tolerancia, agredindo non só ó ambiente, senón tamén a distintos colectivos de marxinados. O número de pobres non fai máis do que aumentar, mesmo nos países ricos.

Vivimos nunha sociedade na que tratan de homoxeneizar as nosas mentes, louvado unha soia maneira de contemplar e interpretar o mundo, presidida polo consumismo e o culto ós obxectos, que predominan sobre un suxeito contaminado mentalmente.

9. A desertificación

Este problema mundial está relacionado con outros xa analizados, coa deforestación das selvas tropicais, coa extinción de animais e plantas...

Se ben é certo que a natureza é responsable da existencia dos desertos (desertificación), non o é menos o feito de que a actividade dos seres humanos estea contribuíndo a incrementar e extender este fenómeno ecolóxico a lugares no que era impensable (desertificación). Segundo o Fondo das Nación Unidas para a Agricultura e a Alimentación (FAO) este fenómeno supón a destrucción do potencial biolóxico da terra en virtude dun uso desmesurado dos seus recursos naturais, co conseguinte deterioro, especialmente do solo e da auga. 

Os factores causantes da desertificación poden calsificarse, segundo un doble criterio:

A. Derivados dos factores ambientais (desertificación): distintos factores que teñen a súa orixe no comportamento do medio físico. Mencionamos, entre outros, os seguintes: 

a. aridez do clima; 

b. Tipos de solo: fráxiles, que tardan moito tempo en formarse; 

c. fortes pendentes; 

d. propensión da erosión xeolóxica, e 

e. cuberta vexetal pouco densa.

B. Derivados da actividade humana: 

a. deforestación e equivocada política forestal, con repoboacións con especies de crecemento rápido (piñeiros, eucaliptos), co que obteñen madeira abundante e barata para a industria celuloide, 

b. incendios forestais (véxase o apartado adicado á problemática ecolóxica galega). En todo o Estado español, só nos catro últimos anos arderon 122.285 hectáreas, tal como pode observarse no seguinte cadro:

Incendios forestais - España

(do 1 de xaneiro ó 6 de outubro de 1991) 

Número de incendios 9.073 17.509 14.693 8.556

Superficie arborada (Ha.) 39.022 134.515 68.515 119.713

Superf. desarborada (Ha.) 83.263 207.136 127.188 117.779

Superficie total (Ha.) 122.285 341.651 195.619 237.492

 

c. Unha política turística agresiva co entorno natural, 

d. inaxeitada política hidrolóxica, 

e. desecación de zonas húmidas, 

f. sobreexplotación de acuíferos, 

g. sobrepastoreo, cun uso intensivo da cabana gandeira, que provoca a rápida desaparición da cuberta herbácea, 

h. técnicas erróneas, que conlevan prácticas agrícolas agresivas co ambiente, 

i. contaminación, 

l. canteiras e minas, que destrúen o solo e o subsolo, e 

m. a actividade militar, con campos de entrenamento ou con accións bélicas.

As consecuencias da desertificación son graves, dado que provoca a reducción da capacidade do solo para soster a unha comunidade de seres vivos diversificada, ocasiona unha perda continua do recurso "solo", co que incide na producción de alimentos, acarrea a desaparición de recursos xenéticos, incrementa a presencia do po atmosférico en suspensión...

España, dentro dos países europeos é un dos que sofre o proceso máis avantado e grave de desertificación , debido a distintas causas ademais das que apuntamos anteriormente: fraxilidade do medio natural na área mediterránea, con poucas precipitacións, abundancia de pronunciadas pendentes, que propician os fenómenos torrenciais... Os seguintes datos son preocupantes:

* o 25% do territorio está sometido a erosións graves.

* o 27,6%, a erosión moderada.

* o 11%, a erosión leve.

As solucións a este grave problema, do mesmo xeito que a outros que analizamos con anterioridade pasa por unha política preventiva, global, que abranga: a concienciación e educación ambiental, unha política agraria rexeneradora, unha política forestal defensora das especies autóctonas e reforestadora das mesmas, unha política hidráulica de control e ordenación da extracción de augas subterráneas e respectuosa co entorno, unha política protectora contra a erosión na realización de obras públicas (estradas...) e a rexeneración de todas as áreas mineiras coa esixencia do cumprimento dos planos de restauración8.

AS GRANDES RESERVAS MUNDIAIS: A AMAZONÍA E A ANTáRTIDA

A deforestación da Amazonía é, sen dúbida, un dos máis graves problemas ecolóxicos mundiais producido polos seres humanos. Nos últimos dez anos, unha extensión superior ós 500.000 quilómetros cadrados de selva (aproximadamente a superficie de España) foi arrasada.

Cunha extensión de 6 millóns de quilómetros cadrados, a Amazonía constitúe a maior extensión de bosques tropicais do planeta.

Son moitas as organizacións que están preocupadas por poñer en marcha programas de protección da Amazonía. O feito de que no mes de xuño deste ano 1992 se reúna en Río de Xaneiro a Conferencia sobre Medio Ambiente e Desenvolvemento e ó lado desta reunión a dun centenar de Xefes de goberno non deixa de ser significativo e abre grandes esperanzas. â precisamente Brasil o país, que nos últimos anos sofriu a máis grave deforestación. Pero non só as árbores o os animais son os que desaparecen. No século XVI vivían no Brasil máis de 5 millóns de indios. A destrucción do seu hábitat, os asasinos deliberados ou as enfermidades infecciosas importadas dun mundo civilizado, provocaron a desaparición da poboación autóctona. Estímase que na actualidade viven na Amazonía só uns 300.000 indios, repartidos en 200 tribos e con 80 falas diferentes.

A maior parte da selva está dentro de territorio brasileiro, pero tamén se extende por outros países, tales como: Surinam, Guaiana, Venezuela, Colombia, Ecuador, Perú e Bolivia.

â preciso desterrarmos algúns mitos. Ás veces dise que a Amazonía é o pulmón do mundo; isto non é verdade dado que todo o que produce (auga, osíxeno, materia orgánica...) é consumido pola propia selva. Por outra parte, aínda coa axuda do Banco Mundial, unha das principais causas da aniquilación do bosque tropical é o da extrema pobreza dunha grande parte da sociedade brasileira. De todos os xeitos é un dos templos de máis vida do planeta (14 veces España) e unha das últimas esperanzas non xa para as culturas e civilizacións aboríxenes, senón tamén para a nosa, que camiñan paralelas.

O noso apoio ás lembranzas de Ailton Krenak, coordenador xeral das nacións indias, quen afirmaba: -Nós temos aínda na lembranza o día no que o mundo daba acobillo a todas as súas xentes, alimentándonos, coidándonos, durmíndonos coas cantigas dos paxaros, as fervenzas e os bosques. Nós queremos mostrar ás xentes da cidade que a raza humana pode levar a cabo a súa aventura mantendo viva a natureza. Entón poderemos pacificar os seus espíritos para que poidan vivir cos pobos dos bosques-9.

A Antártida é o último continente non contaminado do Planeta ameazado polas pretensións dalgúns países de explotar os seus recursos minerais. O 4 de outubro do 1991 asinouse en Madrid o Protocolo para a Protección medioambiental da Antártida, cun curto e conciso artigo que di: -Toda a actividade relacionada cos recursos minerais que non sexa a investigación científica ficará prohibida-. â unha data histórica polo seu significado dado que é a primeira vez que a comunidade internacional chega a un acordo para protexer a todo un continente, a primeira vez que se recoñece a natureza finita deste planeta e a necesidade de protexelo para futuras xeneracións.

A prohibición de explotar os recursos mineiros e petrolíferos na Antártida manterase en vigor durante, polo menos, medio século. Cabe esperar que durante este tempo os seres humanos aprendan a establecer unha relación diferente coa natureza.

A asociación ecoloxista Greenpeace ten unha base desde o 1987 na Antártida e considera que existen agresións ó fráxil medio ambiente antártido: vertedoiros ó redor das bases cientíicas, construcción de pistas de aterraxe, esquilmación de poboacións de peixes, e un turismo crecente.

POBOS E CULTURAS EN PERIGO DE EXTINCIÓN

A explotación irracional dos recursos da natureza repercute, en distintos lugares do Planeta, sobre a supervivencia de 200 millóns de persoas pertencentes a máis de 15.000 culturas repartidas polo mundo e que, en consecuencia están en perigo de extinción. Representan culturas e formas de vida extraordinarias e irrepetibles, que teñen un valor, cando menos, igual ó da nosa cultura branca occidental, hoxe dominante. Cada ano desaparecen unha ducia de etnias ante a indeferencia da modernidade.

Coa perda desas étnias non se perde só a vida duns primitivos derrotados pola sociedade consumista, senón tamén culturas e linguas acruñadas durante milenios: un auténtico patrimonio da riqueza da humanidade. Eles, os condeados a desaparecer,¿que culpa teñen de naceren nun estreito e respectuoso contacto coa natureza? Viven con ela de forma harmónica, racional, cunha agricultura de subsistencia, de recolección controlada.

Ante a magnitude, por exemplo, do arrasamento do ecosistema amazónico, faise patente a indiferencia cara ó ecosistema humano. Se seguen adiante cos proxectos hidroeléctricos brasileiros, antes do ano 2010 construiranse 70 encoros máis na selva. A presa de Tucuruí, por exemplo, non só rematou con 2.000 km2 de selva, senón que exterminou a dúas tribos. A paradoxa está en que a electricidade que produce serve para fabricar latas de aluminio de refrescos norteamericanos.

Outro exemplo dramático pode ser o da tribo huaronai de Ecuador que, con 200 persoas, está en vías de extinción, sobre todo, porque en fronte están os grandes intereses petroleiros. Unha vez máis o obxecto manda sobre o suxeito.

A PROBLEMÁTICA AMBIENTAL EN GALICIA 

GALICIA dispón de grandes recursos por mor do seu variado clima e da especial topografía: o bosque alterna con prados e cultivos, o relevo é variado, ríos con abundante vexetación nas súas ribeiras, abundancia de espacios naturais ou ecosistemas, abundantes zonas húmidas, tanto continentais como litorais, esteiros, illas, costa e un patrimonio cultural único e variado (castros, asentamentos celtas, monumentos históricos, pallozas, arquitectura rural...). Sofre os mesmos problemas ecolóxicos que noutras partes do planeta. Analizamos, sen excluir outros, os seguintes:

A contaminación atmosférica

Na nosa Comunidade detéctanse problemas de contaminación atmosférica. Provén sobre todo das centrais térmicas, como a das Pontes de García Rodríguez, que é unha industria de combustión para a producción de enerxía eléctrica, que utiliza carbonos de alto contido en xofre. Outras industrias como Celulosas de Pontevedra tamén emiten contaminación. O principal foco de contaminación orixinado por estas empresas e fábricas de pasta de celulosa está nos elevados caudais de afluentes residuais líquidos e no seu contido en materiais contaminantes e tóxicos, afectando non só á calidade dos moluscos, á vida piscícola, en xeral, senón tamén ós seres humanos. Teñen efectos contaminantes non só na atmosfera, senón tamén na auga e no solo. Os axentes contaminantes son: as augas e sólidos residuais, as emisións gaseosas e o impacto ecolóxico do modelo forestal.

A contaminación das augas

Existen focos puntuais de contaminación nos nosos ríos e mares provocados nuns casos polos vertidos incontrolados das industrias tanto urbanas como gandeiras, como por residuos sólidos urbanos de todo tipo.

Téntase paliar esta problemática ambiental con obras de saneamento, estacións depuradoras e emisarios submarinos, medidas que mitigan só en parte a gravidade da situación.

Os residuos sólidos

Existe un abandono xeneralizado, unha xestión deficiente e é habitual ver lixo por todas partes e vertedoiros incontrolados.

En tanto que no Estado existen, no ano 1988, 7.029 puntos de recolleita de vidro, para a súa reciclaxe e recuperación, en Galicia tan só existen 22 puntos, a meirande deles en Coia (Vigo).

Na recuperación de papel para a súa reciclaxe só existen exemplos illados, como pode ser o do Concello de Santiago, que recolleu o apoio e suxerencias de distintos grupos ecoloxistas, sobre todo dos centros escolares, entre os que destaca o Taller medioambiental -A Curuxa- dos Institutos de bacharelato A. Xelmírez I, Xelmírez II, de Santiago e Virxe do Mar de Noia.

Os incendios forestais

Os incendios forestais arrasan cada ano miles de hectáreas de monte, engadíndoselle a perda de productos primarios, tales como a madeira, ademais de consecuencias ecolóxicas incalculables.

Incendios intencionados, por descuidos ou fortuitos, ofrecen o panorama devastador que ten, entre outras, as seguintes consecuencias:

a. perdas no solo: alteración da rocha,morte de fauna e flora da terra, mineralización do mantillo ou humus, alteración da estructura do solo, aumento da mala absorción da auga por parte da superficie queimada, e sobre todo a erosión, a peor consecuencia dos incendios, dado que o solo tarda en recuperarse entre 100 e 200 anos.

b. morte da vexetación.

c. alteracións microclimáticas.

d. perda de materia e enerxía.

e. contaminación química: ademais do CO2 e outros compostos, a combustión produce policondensados aromáticos tóxicos, en altas concentracións, etc.10.

As causas dos incendios son moi variadas e existen distintas hipóteses. Sen ser exclusivas, podemos enumerar algunhas: a falta de limpeza dos montes, condicións climáticas que os favorecen, queima por parte de particulares que provoca que, co vento, o lume se espalle, individuos ou grupos semiorganizados adicados á queima dos montes, por falla de precaución e sen intencionalidade, por intereses económicos, por liortas entre veciños, etc.

No ano 1990 o goberno galego aprobou un Plan de loita contra os incendios cunha dotación de 5.294,7 millóns de pesetas coa finalidade da erradicación dos incendios.

O grupo ecoloxista galego ADEGA considera que a problemática xeral do forestal galego e, en particular, dos incendios forestais, tería que ser abordada desde as seguintes perspectivas: 

1. Revisión da política forestal, coa recuperación de masas forestais autóctonas. 

2. Dotación presupostaria de acordo coa gravidade do problema e coas perdas económicas derivadas dos incendios forestais. 

3. Prioridade dunha política preventiva. 

4. Dotar ós Concellos de máis medios técnicos. 

5. Utilizar as forzas de seguridade, incluído o exército nas tarefas de prevención, alerta, detección e extinción, mentres non exista unha estructura de recursos humanos estable. 

6. Especial atención á recuperación do monte. 

7. Medidas educativas permanentes. 

8. Redacción dunha Lei forestal, en base ós acordos das Xornadas Técnicas organizadas polo Parlamento autonómico no 1986 e ós posicionamentos da proposta de Lei de Iniciativa Popular para a Conservación, mellora e de-senvolvemento do Patrimonio Forestal de Galicia, presentada en xullo do ano 1988, apoiada directamente por máis de 34.000 galegos/as e rexeitada polo Parlamento por dous votos de diferencia. 

9. Paralización dos proxectos previstos de instalación de novas plantas de celulosa, mentres non exista unha lei forestal adecuada á realidade galega11.

Parques naturais galegos

Ante a ameaza que sofren distintas paraxes naturais de Galicia, colectivos sociais veñen reclamando a necesidade de que os nosos representantes políticos acollan a través de leis a protección destes espacios naturais. Citamos só algúns destes, tales como o Caurel, as Illas Cíes, as dunas de Corrubedo e os Ancares.

A serra dos Ancares é cecais o espacio natural máis valioso que temos e a súa protección é unha demanda de grupos ecoloxistas e científicos galegos. Na actualidade atópase ameazada por distintas agresións: os incendios, as talas nas fragas, o turismo irrespectuoso co entorno, etc. Houbo distintos intentos no Parlamento galego pero as iniciativas dos grupos nacionalistas non lograron que esta fermosa terra lucense fora declarada Parque natural.

POSICIONAMENTOS ALTERNATIVOS

O desenvolvemento sostible

Ante a degradación progresiva que está a sufrir o noso Planeta e que adquire carácter de gravidade, desde distintos países inténtase reconducir o desenvolvemento da humanidade cara a fórmulas sostibles pola Terra. Temos a esperanza de que estes intentos se fagan realidade, a partir do Cumio mundial que celebrará a Conferencia das Nacións Unidas para o Medio ambiente e o Desenvolvemento, que se celebrará, como sinalamos con anterioridade en Río de Xaneiro, no Brasil.

Entre todos os existentes esforzos para formular un plan de acción para acadar un modelo de desenvolvemento sostible, destaca a Estratexia para o Futuro da Vida -Coidar a terra-, publicada conxuntamente pola Unión Internacional para a Conservación da Natureza (UICN), o Plan de Nacións Unidas para Medio Ambiente (PNUMA) e o Fondo Mundial para a Natureza (WWF). Este documento importante foi presentado o día 21 de outubro do 1991.

A Estratexia Mundial da UICN recolle con bastante perfección o pensamento ecoloxista, traducíndoo a un plan de acción.

Este documento, presentado en Madrid, sucede a outro presentado no ano 1980. Salienta nas case trescentas páxinas a interdependencia existente entre conservación e desenvolvemento e a necesidade de manter o capital natural do Planeta. Recolle problemas como a pobreza, desigualdade entre sexos, relacións Norte-Sur, o armamentismo, etc. Ata hai uns anos procurábanse solucións para protexer a fauna e a flora salvaxe. O ecoloxismo evoluciona así desde un posicionamento netamente ecoloxista a posicionamentos ECOPACIFISTAS, que intentan ofrecer unha alternativa á actual orde económica internacional.

O documento afirma que para acadar a sustentabilidade é preciso superar tres obstáculos: 

a. falta dun compromiso ético coa sustentabilidade, 

b. a distribución desigual do poder e o acceso á información e ós recursos, tanto dentro das nacións como entre estas, e 

c. a noción de que é posible administrar por separado a conservación e o desenvolvemento.

Sinalamos as seis direccións estratéxicas e accións para superar os obstáculos da sustentabilidade:

a. transformación das actitudes e as prácticas 

b. fundación dunha alianza universal entre países.

c. outorgamento de poder ás comunidades

d. integración entre medio ambiente e desenvolvemento

e. estabilización da demanda de recursos e a poboación

f. conservación da biodiversidade.

Os ámbitos xeográfico e de actividade son:

a. atmosfera, clima e enerxía, 

b. industria, 

c. medio urbano, 

d. solo agrícola e gandeiro, 

e. terras forestais, 

f. augas doces e, 

g. os océanos.

Por último, apela á necesidade de estratexias nacionais, subnacionais e locais para que así cada comunidade asuma as súas responsabilidades. Todas as accións deberán ser coordenadas.

O manifesto ecosocialista

Ecoloxistas de esquerda de distintos países formularon un manifesto12 titulado: -Por unha alternativa verde en Europa-, que resumimos. Este documento consta de dúas partes e un anexo. Cada unha das partes consta de varios capítulos:

Parte I: Os retos Cap.1: O ecolóxico, o social e o económico: o planeta en perigo,¿é preciso perder a vida para gañala?, capitalismo e ecoloxía, responsables (os europeos),¿neoliberalismo?¿Políticas ambientalistas? Dúas lóxicas: a económica e a do vivo e social, unha nova radicalidade que leve a que a economía ocupe o lugar que lle corresponda na sociedade e con relación á natureza. Cap. 2: A liberación das mulleres: feminismo e traballo, a loita pola dignificación do corpo, o poder en entredito. Cap. 3: Por un diálogo entre as culturas do noso planeta: xamais houbo tanta riqueza e pobreza xuntas, o mundo creado entre os séculos XV e XX non pode subsistir como antes, propoñemos outra saída cun horizonte ecosocialista: renunciar á pretensión universalista e comenzar un diálogo sobre os valores comúns: -é mellor un planeta de culturas que unha cultura planetaria. Un planeta -pluriversal-. Cap. 4: Cara unha nova cultura política: cara á extinción do Estado. Unha democracia descentralizada, o estado-nación, invento europeo, xa non é en Europa a medida xusta: -O estado-nación debe ficar superado por un espacio máis amplo e unhas comunidades máis pequenas-. Cap. 5: Volver a fundar unha perspectiva de emancipación social:¿unha euroesquerda?,¿que ocorre co movemento comunista existente?

Parte II:¿Como actuar?: Ante todo,¿como pensar a ruptura?, a nosa opción pola non violencia, a nosa loita por unha cidadanía integral: igualitaria, directa, solidaria, xeral, ecolóxica, creativa e, por tanto, evolutiva, e responsable: Unhas posibilidades sen precedentes a escala mundial. Cap. 1: Resistir: racismo: as e os inmigrados deben poder pasar libremente dun país a outro, escoller o seu lugar de residencia e o seu modo de vida; carreira de armamentos, enerxía nuclear, manipulacións xenéticas, dereitos dos animais, medidas xerais: dereitos humanos, deontoloxía. Cap. 2: Reflexionar. Cap. 3: Reorientar: tempo e traballo, agricultura; industria, ordenación do territorio, enerxía. Cap. 4: Reagrupar.

Anexos: cambios climáticos, destrucción dos solos, deforestacións, a auga dóce morre, océanos e mares envelenados, demografía, paro e precariedade; desigualdade, pobreza, producción e saúde, o automóbil, situación ecolóxica nos países do Leste.

A descontaminación

As empresas deberían asumir un compromiso formal e operacional de reducir a contaminación, desenvolvendo e adoutando niveis de calidade ambiental.

As industrias contaminantes de España necesitarían neste momento 1,8 billóns de pesetas para cumprir coas esixencias ambientais da CE. As plantas de enerxía térmica, as refinerías de petróleo, a industria química e as celulosas son os sectores que terán que gastar máis e plasmar medidas contra a contaminación durante a última década deste século. Calcúlase que eses catro sectores terían que gastar, respectivamente, antes do ano 2000: 980.000 millóns (as centrais térmicas), 250.000 (as refinerías), 500.000 (as industrias químicas) e 85.000 (as celulosas).

No cumio de Maastricht os doce non poideron dar un paso ambicioso para forxar unha auténtica política común verde. Aceptaron conceder axudas e moratorias ós paises do sul, tales como a que impide cambios na lexislación comunitaria que desvirtúen as excepcións concedidas a España e Portugal ata o 31 de decembro do 1999. Así a CE acepta unha Europa con dúas velocidades. Cabe destacar que dentro da CE, España conta co 40% dos espacios europeos, que merecen conservarse, co que percibirá axudas para esta finalidade. 

Alternativas ó problema forestal

Distintos grupos ecoloxistas galegos denuncian a desaparición e destrucción do noso bosque autóctono. Como xa indicamos con anterioridade, a maior ameaza para os nosos bosques provén dos incendios forestais, por unha parte, e a corta das árbores, sen unha alternativa repoboadora, por outra.En Galicia existen varios ecosistemas únicos, dentro de Europa e pouco a pouco son destruídos.

En consecuencia, imponse unha defensa efectiva do bosque autóctono, a longo prazo, dentro dunha política forestal global. Pero, de inmediato, é convinte tomar medidas urxentes para defender o noso bosque autóctono, que se poden resumir, entre outras, nas seguintes: 

1. Estudio de selección das masas arboradas máis importantes desde o punto de vista ecolóxico, como paso previo para a súa declaración como zonas protexidas. 

2. Aceleración do proceso de declaración como Parque Natural daqueles bosques de importancia recoñecida. 

3. Compra de áreas que están mellor conservadas e que sofren ameazas, dentro dun Plan xeral de incremento do Patrimonio Forestal Público de Galicia. 

4. Desgravacións fiscais e creación de incentivos económicos ós propietarios de fragas, carballeiras, soutos... comprometidos coa súa conservación e rexeneración. 

5. Establecer liñas de crédito ós Concellos para que poidan restaurar, ampliar ou crear espacios públicos que sustenten especies frondosas autóctonas. 

6. Estudio da posibilidade de regular as talas. 

7. Elaborar un plan de repoboación anual. 

8. Nas áreas repoboadas con especies de crecemento rápido (piñeiros, eucaliptos...) deberase reservar un mínimo dun 5% para as frondosas autóctonas, para incrementar a diversidade destas zonas. 

9. Creación de novos viveiros para axustar a oferta de especies autóctonas á demanda existente na actualidade e para cubrir as necesidades que xurdirán de desenvolverse o presente plan. 

10. Maiores subvencións ás plantacións con estas especies. 

11. Inicio dun estudio de mellora xenética e de investigación sobre cultivo e manexos das especies autóctonas. 

12. Creación dunha Comisión de Seguimento do Plan de defensa con representación dos grupos ecoloxistas13.

En distintos centros escolares de Galicia, entre os que destaca o Colexio Público de Xuño de Porto do Son, están tratando o problema da deforestación dentro do marco da educación ambiental, que están levando a cabo no centro. Así os nenos/as levan a cabo unha repoboación de especies autóctonas nun monte público, que está preto do Colexio e unha campaña de papel reciclado, xunto a outras actividades ecoloxistas.

Agricultura ecolóxica

Coa profunda reforma da Política Agraria Común (PAC), destinada a liberalizar os precios duns productos xa de por si excedentarios, podería ocasionarse a perda de rendabilidade de moitas explotacións modestas do campo español e galego. Para paliar este problema a Comisión europea aprobou no mes de xullo do 1991 un regulamento no que se establece unha serie de mecanismos destinados a mellorar a eficacia das estructuras agrarias, coa finalidade de amortiguar os efectos sociais da reforma da PAC e manter o nivel adquisitivo dos agricultores europeos. Entre estas medidas establécese a concesión de axudas pola aplicación, durante ó menos cinco anos, de prácticas agrícolas compatibles coa protección de recursos naturais en zonas valiosas desde o punto de vista medioambiental.

Este apoio financieiro dará valor de novo á agricultura tradicional e posibilitará a pequenos agricultores facer compatibles os seus usos agrícolas coa conservación do medio ambiente en determinadas áreas. Así é convinte, por exemplo, rexenerar ecosistemas esteparios, designando áreas medioambientais sensibles, tales como o caso de Castela, en España ou Anatolia en Turquía.

No norte de África distintos países sofren un forte proceso de desertización. Así no Magreb (Libia, Túnez, Marrocos, Mauritania e Arxelia) dun total de 6.000.000 de Km2, 4.730.000 son xa deserto e outro millón vai camiño de selo. En Libia o deserto ocupa o 90% do país. A pesar destas condicións xeográficas desfavorables e escasez de auga, os agricultores, por exemplo de Arxelia, foron atopando camiños para os seus cultivos. Para sacar o máximo proveito á agricultura, baseáronse en técnicas de explotación racional dos recursos de auga, o aproveitamento das enerxías alternativas, especialmente da solar. Pero esta situación vese ameazada co aumento da poboación que conleva unha maior explotación do solo, unha agricultura intensiva...

A EDUCACIÓN AMBIENTAL

Entendemos por -Medio ambiente- non só o medio físico, senón tamén as interrelacións entre o medio natural e os factores sociais e culturais. O -medio ambiente- vén ser o medio no que os seres humanos viven, no que se desenvolven as súas interaccións coa natureza a través das súas dimensións socio-culturais, económicas e éticas. Sitúase, por tanto, plenamente dentro do concepto do ecopacifismo.

A educación ambiental é a que trata de transmitir e afondar no tema do medio ambiente para comprender e defrontar o mellor posible as relacións do individuo co medio no que vive e se desenvolve dun xeito activo e solidario.

A Declaración de Tiblisi (1977) insistirá en que o propósito fundamental da Educación Ambiental (EA) é o de mostrar con toda claridade as interdependencias económicas, políticas e ecolóxicas do mundo moderno no que as decisións e os comportamentos dos distintos países poden manter consecuencias de alcance internacional, para o presente e para o futuro. Neste sentido, explicaba tres obxectivos a conseguir: 

a. sensibilizar á poboación para unha percepción integrada e un recoñecemento global do medio; 

b. ensinar a facer unha valoración ética, económica e estética do medio ambiente, fomentando actitudes de responsabilidade e solidariedade mundial, e 

c. reforzo e modificación de comportamentos para que tendan a que os cidadáns tomen un papel activo e eficaz para a conservación e transformación do medio14.

Para a UNESCO os obxectivos da educación ambiental deben ser que se consigan:

* conciencia: axudar ós grupos sociais e ós individuos a adquirir unha conciencia do medio ambiente global e axudarlles a sensibilizarse por estas cuestións.

* coñecementos: axudar ós grupos sociais e ós individuos a adquirir unha diversidade de experiencias e unha comprensión fundamental do medio e dos problemas anexos.

* comportamento: axudar ós grupos sociais e ós individuos a compenetrárense cunha serie de valores e sentiren interese e preocupación polo medio ambiente motivándoos de tal xeito que poidan participar activamente na mellora e protección do medio ambiente.

* aptitudes: axudar ós grupos sociais e ós individuos a adquirir as aptitudes necesarias para determinar e resolver os problemas ambientais.

* participación: proporcionarlles ós grupos sociais e ós individuos a posibilidade de participar activamente nas tarefas que teñen por obxecto resolver os problemas ambientais15.

A educación ambiental. â preciso que a Educación Ambiental estea integrada no curriculo escolar e, mesmo, hai países, como Suecia, nos que a EA ocupa o 20% dos contidos curriculares. Debe ser en todo caso unha disciplina interdisciplinar que prepare ós/ás nosos/as alumnos/as para unha toma de conciencia dos problemas que afectan ó noso entorno, coa esperanza de que na súa adultez velen por unha natureza mellor coidada do que nos tempos actuais, educándoos dentro do marco dunha dimensión ampla, no que reflexionen e propoñan saídas, de maneira responsable, ós problemas derivados do desenvolvemento e ós problemas de degradación do medio físico e humano.

TEXTOS

Presentamos catro textos coa finalidade de invitar ó profesorado a que cos seus alumnos e alumnas con estes ou con outros textos que garden relación coa temática proposta nesta Unidade. Todos eles plantexan distintas problemáticas que son susceptibles dun tratamento ecopacifista. A técnica didáctica a empregar pode ser moi flexible. Nós propoñemos que se entregue unha copia a cada alumno/a, distribuídos en grupos de cinco. Lectura e análise individual do texto. Discusión no grupo pequeno. Establecemento de conclusións. Lectura das mesmas por parte dos portavoces (rotatorios) diante da xente que compón o grupo grande ou clase. Discusión e proposta de conclusións.

A cada texto seguirán unhas cuestións orientadoras, que non necesariamente teñen porque ser as únicas.

Texto 1

-Todo o que lle ocurra á terra, ocurriralle ós fillos da terra. O home non teceu a trama da vida; el é só un fío. O que fai ca trama faino a si mesmo.

Nin sequera o home branco, que ten un Deus que pasea e fala con el de amigo a amigo, queda exento do destino común. Despois de todo quizais sexamos irmáns. Xa veremos. Sabemos unha cousa que quizais o home branco descubra algún día: o noso Deus é o mesmo Deus que o del. Vostedes poden pensar agora que El lles pertence o mesmo que desexan que as nosas terras lles pertenzan; mais non é así. El é o Deus dos homes e a súa compaixón compártese por igual entre o pel bermella e o home branco. Esta terra ten un valor inestimable para el e se a dana provocaría a ira do Creador. Tamén os brancos se extinguirán, quizais antes que as demais tribus. Contaminan os seus leitos e unha noite perecerán afogados nos seus propios resíduos.

Pero vostedes camiñarán cara a súa destrucción rodeados de gloria, inspirados pola forza do Deus que os trouxo a esta terra e que por algún designio especial deulles o dominio sobre ela e sobre o pel bermella. Ese destino é un misterio para nós, pois non entenderemos por que se exterminan os búfalos, se amansan ós cabalos, se saturan os rincóns secretos dos bosques co alento de tantos homes e se enche a paisaxe dos exuberantes outeiros con cables falantes.¿Onde está o matorral? Destruído.¿Onde está a águia? Desapareceu. Acaba a vida e comenza a supervivencia-.

(â un anaco da Carta do Gran Xefe indio Noah Seattle:

-Quizais sexamos irmáns-... (1855).

Cuestións

1. Cita de maneira moi breve a idea central do texto.

2. Dentro da análise do texto:¿os pel bermella respetan a natureza mellor que os de raza branca?,¿existe unha visión optimista da natureza?¿Consideras que existe algunha relación entre vida e supervivencia?,¿A nosa cultura é superior á dos indios? Os nosos antepasados, cando -descubriron América,¿consideras que foron respetuosos coas minorías, coa súa cultura, costumes, relixión?

3.¿Que medidas pensas que son as adecuadas para resolver de maneira adecuada a problemática ecopacifista que sinala o autor do texto?¿Que alternativas propós para un entendemento e unha convivencia pacífica entre razas e culturas diferentes?

Texto 2

-Os incendios forestais en España dependen de factores estructurais motivados pola propia política forestal, tanto a realizada como a non realizada.

A realizada, polo tipo de especie implantada, por prohibirse durante décadas a penetración da gandería no monte, polos enfrentamentos sociais que xerou no seu día e pola deficiente optimización dos recursos contra incendios, centrados na extinción en vez de estar centrados na prevención. E da non realizada, pola insuficiencia dos traballos selvícolas, por non promocionarse certas prácticas tradicionais como a recollida da leña e o pastoreo, pola falta de planificación e previsión e pola falta de investigación aplicada.

Neste sentido deberíanse artellar medidas tales como a realización de queimas prescritas en determinadas épocas e previo estudio detallado, así como favorecer as masas mixturadas de alta diversidade, a necesidade de conseguir a conciliación de intereses na política forestal, o recoñecemento de que a conservación require a xestión tradicional do territorio... e, en definitiva a transformación da composición e a estructura pirofítica da vexetación por outra máis madura e menos susceptible de arder-. 

(O debate forestal, Revista Quercus, n- 72, páx. 13, Madrid, 1992).

Cuestións:

1. Sinalar brevemente a idea central do texto.

2. Na análise do texto: 

a. detallar as causas dos incendios que nos indica o texto e enumerar outras posibles; 

b. Indicar as medidas que o autor propón de cara a evitar os incendios. 

3. Descripción dos efectos dos incendios.

4. Proposta de alternativas coincidentes ou non coas do texto.

Texto 3

-A diversidade de especies é a base da riqueza bioecolóxica. Uniformizar aumenta a vulnerabilidade. Diversificar é a lei ecolóxica que se opón á lei productivista das grandes series estandarizadas. Para salvagardar o patrimonio xenético non bastan os bancos de xenes. Resulta difícil volver a introducir especies en entornos que foron modificados. â máis convinte manter as especies no terreo que lles é propio, enriquecelas, facelas evolucionar.

Os animais son víctimas do productivismo. Tan só temos unha vaga idea dos sufrimentos que supoñen para eles, ó menos en certo estadio do reino animal, unhas prácticas de gandería industrial, de sacrificio de reses e de caza que plantexan problemas ecolóxicos debido á interdependencia dos seres vivos, e que contradicen os valores da non violencia. Un marco legal debe preservar ós animais de calquera tipo de crueldade. Os experimentos con animais deben limitarse rigurosamente ós casos nos que se teña demostrado que non existe outra forma de resolver problemas biolóxicos ou médicos-. 

(Manifesto ecosocialista. Mientras Tanto, n- 41, páx. 130. Barcelona, 1990).

Cuestións

1. Sinala o tema central que propón o texto.

2. Análise de contido: 

a. Indicar se o texto fai unha defensa de certos animais ou non; 

b. Relaciona a existencia dos animais coa nosa sociedade consumista; 

c. Observa se os autores defenden a utilización dos animais con fines médicos. 

3. Proposta de alternativas: función dos animais no ecosistema,¿respeto ós -dereitos- dos animais?¿Prohibición da experimentación con animais?¿Castigo por abandono ou mal trato?

Texto 4

-América e outras nacións ricas do mundo teñen hoxe, ante si, unha clara opción. Poden seguir ignorando que existe un problema demográfico e que elas están contribuíndo en grandes cantidades a agravalo, tendo neste caso que verse atrapados nunha espiral descendente, que pode levarnos a todos á fin da civilización nunhas poucas décadas. Sequías máis frecuentes, colleitas máis arruinadas e máis fame, máis bosques que morren, maior contaminación atmosférica, máis conflictos internacionais, máis epidemias, maior amoreamento humano, máis drogas, máis crime, máis mareas de residuos humanos e outra serie de contratempos extremos marcarán, sen dúbida, esta opción.

Pola contra, podemos cambiar a nosa mentalidade colectiva e tomar as medidas necesarias para reducir drásticamente o índice global de natalidade. A xente pode aprender a ver o crecemento demográfico como o cancro que na realidade é e optar por unha sociedade máis estable. Os países ricos, en vez de buscar máis riqueza e máis inútil supremacía militar, poden facer da súa axuda ós paises pobres un obxectivo urxente. Cando isto ocurra, a humanidade estará en situación de poder afrontar todos os demais problemas, que agora parece que non teñen solución. Non podemos enganarnos: a explosión demográfica tocará ó seu fin, en non moito tempo. A única cuestión, que queda por saber é se se deterá por medio do método humano do control de natalidade ou se a mesma natureza barrerá ese exceso demográfico-. 

(Paul Ehrlich e Anne Ehrlich, en -Salvemos la tierra-, páx. 119).

Cuestións

1. Indicar a idea central do texto.

2. Análise do contido do texto: 

a.¿A quen acusan os autores do texto e que razóns aportan?; 

b. Sinala as alternativas, que aportan os autores, poñendo de manifesto o teu acordo ou desacordo coas mesmas.

3. Proposta de alternativas: fai unha proposta razoada de criterios necesarios, que segundo o teu criterio, deberían buscarse para solucionar os distintos problemas que se detallan no texto.

ACTIVIDADES PARA O ENSINO PRIMARIO E SECUNDARIO 

Se ben as actividades deben estar diferenciadas, por idades e niveis, queda á responsabilidade de cada profesor ou profesora o seleccionar de entre as que indiquemos, segundo o considere oportuno. Indicamos, neste apartado, só algunha das obras que conteñen amplas e boas actividades, no ámbito do ecopacifismo. A referencia completa destas obras deberá buscarse no apartado desta Unidade didáctica adicado á bibliografía xeral.

O colectivo ADENA-WWF editou un pequeno manual titulado: -Como proteger la Naturaleza desde nuestra casa-, no que nos suxire distintas actividades para todas as idades. Citamos algunha delas:

* Modera o consumo da auga. A ducha mellor que o baño. Así mentres que para encher a bañeira necesítanse 300 l. de auga, unha ducha de cinco minutos consume menos de 100 l.

* Utiliza alternativas naturais. Así, por exemplo, para limpar os depósitos calcáreos de inodoro, lavabo e baño, podes utilizar vinagre en vez de lexías e derivados, evitando deste xeito a destrucción do equilibrio bacteriano das augas residuais.

* Non compredes artigos de usar e tirar, como cubertos, pratos e vasos de plástico ou cartón. Os artigos duradeiros son máis económicos para o teu peto e para a natureza.

* Para aforrar enerxía: apaga a TV, radio, cafeteira e demais artefactos eléctricos, cando non os esteas utilizando. Apaga as luces cando abandones a habitación. 

Na obra -Educación e medio ambiente- do Ministerio de Educación e Ciencia. Estudios e experiencias educativas. Serie de EXB n- 7 recóllense abundantes actividades pensadas para os distintos ciclos de EXB, centradas nos seguintes aspectos do ecopacifismo: equilibrios ecolóxicos, enerxía, contaminación do aire, contaminación das augas, espacios naturais agrarios, e espacios urbanos. Recollemos, a modo de exemplo, algunhas:

* Escoller unha cadea trófica que lles resulte familiar, explicando que ocorre se desaparece un dos eslabóns, co eslabón superior e inferior a este. (Poden collerse exemplos de casos do entrono dos alumnos: patio do colexio, zonas de vexetación pretas á escola...).

* Facer itinerarios, cun plantexamento previo, por parte do profesor, coa análise e avaliación da excursión. Esta fase realizarase na clase e será levada a cabo polo alumnado coa finalidade de chegar a unha síntese global da área visitada, que teña en conta a análise dos ecosistemas, fauna flora...

* Facer un estudio da poboación do barrio ou lugar no que está situado o Colexio.

* Comparar os distintos medios de transporte...

Na obra de THE EARTHWORKS GROUP titulada -50 cosas simples que los niños pueden hacer para salvar la tierra- suxírenos moitas e moi interesantes actividades referidas a distintas áreas da Ecoloxía. Formulamos algunhas delas:

* Actividade n- 3. -Vaia lata! Trata de adiviñar...¿cantas veces pode reciclarse unha lata de alumnio?

a. Ningunha, 

b. Unha soa vez, 

c. Unha vez e outra vez e outra...

* Tal vez o sepas... A follalata das latas de conserva está feita de ferro recuberto con estaño para que non se oxide. Ambos metais son minerais valiosos que son extraídos das entrañas da nosa nai terra, co esgotamento dos mineiros.

* O que ti podes facer... Lava as latas (para non atraer ás formigas) e ponas nunha caixa ata o día asinado a reciclaxe. -Moito coidado con cortarse! Non esquenzas que se están limpos o papel de aluminio, as bandexiñas de alimentos, as latas de conservas, etc. poden reciclarse.

* Obsérvao ti mesmo: vai a un supermercado e busca no estante as latas de refrescos e cervexas. Se veñen en paquetes de seis, conta 250. Son moitas. En realidade son 1.500 latas. Tal vez nin sequera haxa tantas no supermercado. Pero, se as hai, levarache moito tempo contalas. Imaxina que tiramos todas esas latas. -Que desperdicio!. Agora imaxina que as xuntamos todas e as volvemos a usar. â moito mellor.

Na obra de M- Carmen Sánchez Carrera titulada A educación medioambiental en EXB e EEMM propóñénse distintas actividades, que poden resultar de sumo interés para os nosos alumnos e alumnas. Recollemos unha delas, a modo de exemplo:

* Ter unha semana adicada ó medioambiente, tendo en conta as seguintes actividades:

- Motivación a cargo do mestre para promover que pinten carteis cos que adornar o centro.

- Insistir na necesidade da orde e da limpeza: con eles mesmos. Na aula: ventilación, limpeza de papeis no chan, non pinta-las mesas....

- Campaña de recolleita de papel explicándolles a necesidade da reciclaxe e ensinándolles como se fai...

- Plantar algunha árbore no entorno do Centro para ensinarlles a coidar a natureza.

- Pase de películas ou vídeos que fagan referencia a algún tema de interese ecolóxico.

- Explicación do ciclo da auga e ensinarlles a aforrala.

- Ó final: confección dun mural no Centro, realización dalgunha obra teatral...

O portugués Luís Felipe Oliveira tamén nos sinala distintas actividades na súa obra: -Educaìao ambiental-. Sinalamos dentre todas unha delas: Elaboración de mapas con itinerarios da natureza. Para o autor a exploración da paisaxe e o seu rexistro é un aspecto importante a ter en conta, non só para entrenar cos xoves a metodoloxía da observación, especialmente a nivel de paisaxe, senón tamén para mellorar a información, recollela e rexistrala nun caderno de campo. Para cada paisaxe é necesario establecer a relación do que nela existe, cos aspectos xeolóxicos, o clima e a historia locais, a economía da rexión, os seus aspectos sociais, etc.

Distintos autores, que están dentro do movemento de renovación pedagóxica, Nova Escola Galega, editaron unhas Unidades didácticas para a disciplina de SOCIAIS, preferentemente de 6º e 7º curso da EXB, dentro do plan actual de ensino. Están editadas en Vía Láctea. Considerámolas de moito interese, sobre todo polas súas referencias e tratamento de temas ecopacifistas. Estas actividades circunscríbense no ámbito de Galicia e aportan unha metodoloxía activa. Son actividades relacionadas coa natureza, agricultura, paisaxe agrícola, gandería, bosques, pesca, minería, fontes de enerxía, ocio e consumismo, convivencia...

Propoñemos outro exemplo dunha actividade concreta do coñecemento do entorno, centrada nas RESERVAS NATURAIS. O alumno\a deberá ter un mapa mudo de Galicia no que debe colocar, de entre varias posibles, as seguintes zonas protexidas (para plantas, animais...): Serras: Caurel, Os Ancares, Cadramón, Barbanza, Leboeiro, Xuirés... Illas: Cíes, Ons, Sisargas, Coelleira... Montes: Pena Trevinca, Castrove, Pindo... Dunas: Corrubedo... Lagoas: Louro, Doniños, Sobrado...

Despois de localizar no mapa esas zonas susceptibles de protección, suxerimos as seguintes actividades: 

1. Sinalar as tres posibles zonas de reserva que están máis próximas ó seu entorno ou localidade. 

2. Detallar as árbores que máis abundan na súa comarca. 

3. Facer unha proposta de repoboación, no suposto dun incendio ou tala. 

4. Facer unha proposta de plantación de árbores, aportando razóns que a xustifiquen dentro do marco da protección da natureza. 

5. Facer debates na aula sobre as distintas propostas.

actividades para a ética

Neste apartado queremos suxerir algúns puntos de reflexión ou actividades que, xunto ás anteriores, sirvan para que os nosos alumnos e alumnas se acheguen criticamente á problemática, cada vez máis dramática, da nosa relación coa natureza. Queda ó bo entender de cada mestre o seleccionar as cuestións que considere máis acordes coa idade e capacidade comprensiva do seu alumnado.

1. Analizar as repercusións das distintas manifestacións do consumo no medio ambiente.

2. Necesitamos alimentarnos para vivir. Reflexionar sobre as repercusións que ten a nosa nutrición para a nosa saúde e para o medio ambiente.¿â moralmente aceptable que un comerciante para gañar máis diñeiro manipule os alimentos? Valorar as crenzas de certas culturas que consideran que non deben comer a carne de diversos ou ningún animal. Valorar as corridas de touros e outros costumes que conlevan satisfacer o noso lecer a conta de facer sufrir a animais.

3. Describir o proceso que seguen ata chegar a nós as distintas enerxías. Se se considera que as enerxías renovables, por exemplo a do sol, son as mellores,¿por que non se acaban de implantar?.

4. Valorar se é válido ou non enganar a través da publicidade.¿Por que se afirma que esta e os medios de comunicación nos contaminan mentalmente?

5. Temos uns hábitos de consumo, que moitas das veces representan unha violencia que rompe as nosas relacións harmoniosas coa natureza. Reflexionar sobre a posibilidade de cambio destes hábitos e describir unha posible alternativa.

6. Comentar as seguintes frases:

* Onde non está o home a natureza é un deserto.

* O home branco convirte en deserto aquilo que pisa. 

* Nunca, nunca xamais dixo unha cousa a natureza e outra a sabiduría.

* A natureza é a única verdade coa que estamos vivindo.

* Creo ter atopado o eslabón intermedio entre o animal e o homo sapiens: somos nós.

* Cando o corazón do home se aparta da natureza faise duro coma unha pedra.

* Produce unha inmensa tristura pensar que a natureza fala, mentres o home non escoita.

* Cando viven xuntos, os animais acaban por amarse e os homes por odiarse.

* Entre todos os animais os homes son os menos aptos para vivir en rabaño.

* Todos queren volver á natureza, só que non a pé.

* Hoxe vós sodes os máis fortes, mais o día do xuício final os animais xulgaranvos.

* Na natureza a mellor política é ser o máis conservador posible.

* Tarde ou cedo, seguro que a natureza se vingará de todo o que os homes fagan na súa contra.

* Atoparás nos bosques algo máis que nos libros. As árbores e as pedras ensinaranche cousas que non poderás aprender dos beizos de ningún mestre.

* Cando teñades talado a última árbore, contaminado o último río e pescado o último peixe, comprobaredes que o diñeiro non pode comerse.

* Moitos animais son cristiáns para compensar a cantidade de cristiáns que son animais.

7. Recortar durante unha semana as noticias do periódico que denuncien agresións humanas contra a natureza. Comentalas en grupo, apuntando conclusións e posibles solucións.

8. No lugar no que vivimos:¿existe algunha agresión ó medio ambiente? En caso afirmativo,¿existe reponsabilidade individual?¿Que alternativas se deben propoñer?

9. Analizar as causas sociais e políticas da desertización.

10. Realizar unha valoración acerca da moralidade do comportamento dun pirómano.

11. Valorar o militarismo, a obxección de conciencia e a posibilidade de alternativas ó uso das armas.

12. Realizar debates sobre a validez moral das seguintes actividades humanas:

* pesca indiscriminada de todas as especies e tamaños de peixes.

* peche de animais en zoos.

* uso de praguizidas, insecticidas na agricultura.

* uso da radioactividade nos hospitais.

* fumar, tomar drogas...

* contaminación de ríos e mares.

* converter os países pobres en basureiros onde os países ricos verten os seus residuos tóxicos.

ECO-EXPERIMENTOS

Outra das posibles actividades a realizar cos alumnos/as é a de facer distintos experimentos relacionados coa ecoloxía, que terminan cunha lección didáctica de comportamento e educación ambiental. Recollemos un experimento sobre PAPEL RECICLADO, tal como vén na obra -50 cosas simples que los niños pueden hacer para salvar la tierra-, citado con anterioridade.

Título do experimento

Como facer o teu propio papel reciclado.

O que necesitarás

* Dúas páxinas e media dun periódico.

* Un periódico enteiro.

* Unha licuadora, batidora ou picadora.

* Cinco tazas de auga.

* Unha bandexa cadrada de 8 cm. de profundidade.

* Un cacho de tea de arame, que entre na bandexa.

* Unha xerra medidora.

* Unha prancha de madeira de tamaño dunha páxina de periódico.

Que hai que facer

1. Rompe en anacos as dúas páxinas e media de periódicos.

2. Pon os anacos de periódico na licuadora.

3. Pon cinco tazas de auga na licuadora.

4. Tapa a licuadora.

5. Fai funcionar a licuadora uns segundos, ou ata que o papel se convirta en pasta.

6. Verte uns centrímetros de auga na bandexa.

7. Pon esta pasta de papel nunha xerra medidora.

8. Coloca a tea de arame na bandexa.

9. Pon unha taza da pasta de papel sobre a tea de arame.

10. Reparte ben a pasta na auga, desfacéndoa cos dedos.

11. Levanta a tea de arame e deixa escorrer a auga.

12. Abre o periódico polo medio.

13. Coloca a tea de arame coa pasta enriba sobre o periódico aberto.

14. Pecha o periódico.

15. Con moito coidado dá a volta ó periódico pechado para que a tea de arame quede arriba.

16. Pon a prancha de madeira enriba do periódico e apreta para quitar o exceso de auga. 

17. Abre o periódico e saca a tea de arame.

18. Co periódico aberto deixa secar a pasta polo menos durante 24 horas.

19. Ó día seguinte mira se a pasta de papel está seca.

20. Se está seca sepáraa do periódico con moito coidado.

21. Agora podes usala para escribir sobre ela.

O que descubrirás

-Viches que fácil é facer o papel reciclado? Agora que sabes o fácil que é, podes axudar a salvar as árbores e loitar contra o problema de tanto lixo reciclando o teu propio papel... e comprando papel reciclado.

XOGOS ECOLOXICOS 

Neste apartado tratamos de exemplificar algúns xogos, entre outros posibles, que teñen por finalidade achegar ó noso alumnado a un mellor coñecemento de si mesmos, das súas relacións cos demais e co entorno ou medio ambiente.

Xogos de afirmación:

1. TÍTULO: As gafas.

2. DEFINICIÓN: Consiste en ver a realidade a través de distintos prismas.

3. OBXECTIVOS: Comprender o punto de vista dos outros e como unha determinda postura condiciona a nosa visión da relidade.

4. PARTICIPANTES: Grupo, clase..., a partir de 8º9 anos.

5. MATERIAL: 8 monturas de gafas vellas, sen cristais, ou de arame, ou de cartulina.

6. CONSIGNAS DE PARTIDA: Os participantes deberán concentrarse en percibir a realidade a través do prisma que supoñen unhas gafas.

7. DESENVOLVEMENTO: O animador plantexa: -Estas son as gafas do dono dunha empresa de celulosas que contamina as augas. Cando levo estas gafas son un contaminador de augas¿Quere alguén poñelas e dicir que se ve a través delas, que pensa de nós?-.

Despois dun anaco de tempo, sácanse outras gafas, que se van ofrecendo a sucesivos voluntarios. Por ex. as gafas do ecopacifista, do alcalde, do señor da limpeza, do cura, do mestre...

8. AVALIACIÓN: En grupo, cada un pode expresar como se sentiu e que viu a través das gafas. Pode ser o inicio dun diálogo sobre problemas de comunicación no grupo.

Xogo de cooperación

1. TÍTULO: Pintura alternativa.

2. TEMAS: superpoboación, contaminación atmosférica....

3. OBXECTIVOS: acadar unha comunicación-cooperación para conseguir un traballo creativo.

4. PARTICIPANTES: Grupo, clase, ..., a partir dos 6 anos.

5. MATERIAL: papel, cores, pinceis.

6. CONSIGNAS DE PARTIDA: o grupo debe estar en silencio.

7. DESENVOLVEMENTO: cada un vai facendo un trazo no papel, ata conseguir terminar a obra.

8. AVALIACIÓN: Analizaranse os pensamentos e sentimentos vividos (cooperación, conflicto, subordinación). Valoraranse os obstáculos e a riqueza da cooperación.

9. NOTAS: Pódese repetir con 3, 4 ou 7 participantes.

Xogo de resolución de conflictos

1. TITULO: Fotos conflictivas.

2. DEFINICIÓN: Consiste en buscar solucións a unha situación de conflicto plantexada.

3. OBXECTIVOS: Tomar conciencia de como diferentes persoas, viven de forma distinta unha situación conflictiva. Imaxinar formas creativas de solucionar o conflicto.

4. PARTICIPANTES: Grupo, clase, ... a partir dos 12 anos, en grupos de 3º5.

5. MATERIAL: Unha ou varias fotos de situacións de conflicto. Por exemplo: a dunha persoa pedíndolle ó alcalde que se desaloxe a outra persoa pobre para poder construír unha central térmica,no solar que esta tiña alugado...

6. DESENVOLVEMENTO: Divídese o grupo en subgrupos de 3 a 5 participantes. Nun lugar visible sitúase a foto da situación conflictiva. Cada grupo debatirá durante un tempo e logo presentará, ante o resto, as posibles solucións que darían as persoas retratadas na foto ó conflicto en cuestión. Logo exporase ó grupo de forma razoada a súa decisión. Cada grupo pode centrarse nunha das persoas que participan no conflicto.

7. AVALIACIÓN: Pode facerse contrastando as diferentes situacións representadas por cada grupo coa realidade, discutindo por que se elixiu esa e non a outra e dialogando sobre as máis convintes.

8. NOTAS: Non se trata de chegar a unha solución concreta aceptada polo grupo, anque esta poida darse.

Xogos de comunicación: o barómetro de valores

(Ver esta técnica na páxina 162 do libro).

Barómetro de valores sobre o problema ecolóxico

1. O ser humano intelixente progresou gracias ao seu dominio e á explotación extensiva e intensiva dos recursos naturais. As ideoloxías e políticas conservacionistas son reaccionarias, antiprogresistas.

2. Se non queremos limitar a historia do progreso humano, calquera modo de producción debe ter como horizonte e ambición o crecemento ilimitado.¿Hai outra maneira de satisfacer as necesidades dunha poboación cada vez máis numerosa?

3. O problema ecolóxico non ten solución. Ou volvemos á época pre-industrial -cousa imposible- ou temos que aceptar as contradiccións do progreso.

4. A única solución para os problemas da contaminación, da deforestación, das choivas ácidas etc., é reducir drasticamente o consumo.

5. As industrias crean postos de traballo. Os ecoloxistas que fan campaña para que peche a empresa de celulosas en Pontevedra están en contra da clase obreira.

6. A min os ecoloxistas fanme moita gracia. Teñen moita "boquilla". Debían viaxar en burro, comer raíces, vivir en covas... Pero os que eu coñezo viven como todo o mundo e algúns como Dios.

7. Parece razoable que as industrias máis contaminantes dos países superindustrializados e superpoboados, se desplazen cara os países subdesenvolvidos, con amplos espacios e bosques, con biosistemas virxes. Así lograrase un maior equilibrio, ó tempo que os países do Terceiro Mundo se industrializarán.

8. Os ecoloxistas son uns pesimistas, uns catastrofistas. A natureza é sabia. A natureza é vida. Ela mesma xerará remedios para a súa conservación, adaptándose ó progreso.

9. Se poñemos límites ó crecemento económico do modo de producción capitalista debilitaremos o estímulo para o investimento e a investigación. Os ecoloxistas descoñecen que o ser humano móvese por intereses. Os ecoloxistas van contra o progreso.

10. As centrais nucleares da ex-URSS deron postos de traballo e luz eléctrica a millóns de persoas. O de Chernobil foi un accidente. Pero as centrais nucleares merecen a pena.

11. A solución mellor para evitar o efecto invernadoiro é limitar a circulación dos coches nas cidades.

12. O respecto pola natureza, a conservación dos ecosistemas, só se logrará mediante a educación ecolóxica nas escolas.

